
Ágrip 

Markmið þessarar rannsóknar er að kanna hver áhrif síldarstúlkna voru á jafnréttis- og 

kjarabaráttu kvenna á Íslandi. Áhersla er lögð á þær breytingar sem urðu á upphafs árum 

síldarævintýrisins með samstöðu síldarstúlkna í baráttu sinni um betri kjör. Síldarminjasafn 

Íslands veitti leyfi fyrir notkun viðtala sem safnið varðveitir og voru tekin af starfsmönnum 

safnsins. Viðmælendur eru síldarstúlkur sem unnu í síld, bæði á Siglufirði sem og Raufarhöfn, 

Seyðisfirði og annarsstaðar á Austfjörðum, og koma víðs vegar af landinu. Kenningaramminn 

sem notaður er í rannsókninni er byggður á hugtökum Pierres Bourdieu um um félags- og 

stéttarstöðu í samfélaginu. Síldarstúlkurnar sem um ræðir áttu það allar sameiginlegt að byrja 

sem börn í síldarvinnu samhliða mæðrum sínum. Þar sem kynslóð á eftir kynslóð varð virkur 

þátttakandi í ævintýrinu þar sem lífið snerist um síld og meiri síld. 

 Niðurstöður greiningarinnar leiða í ljós að jafnréttis- og kjarabarátta síldarstúlkna hafði 

veigamikil áhrif á líf verkakvenna og á jafnréttis- og kjarabaráttu kvenna í heild sinni. Með 

síldinni öðluðust þær meðal annars fjárhagslegt sjálfstæði sem virðist vera lykilbreyta. 

Síldarstúlkurnar sem veittu viðtölin upplifðu á eigin skinni þær breytingar sem urðu í 

kjaramálum fyrir tilstilli verkakvennahreyfinga og seinna verkalýðshreyfinga.  

 

Lykilhugtök sem notast er við í rannsókninni eru eftirfarandi: Habitus, síldarstúlkur, 

síldarævintýrið, verkalýðsstétt, verkakvennahreyfing, janfréttis- og kjarabarátta.  

Abstract 

 

More salt! 

The goal of this research is to inquire into the effects of the wage struggles of the herring girls in 

Siglufjörður on equality and rights. Did it have significant influence on the battle of equality and 

women's wage struggle in Iceland as a whole? 

Main emphasis is on the changes that occurred in the early years of the “herring era”, focusing 

on the herring girls, in their hopes for better work conditions and benefits. The Icelandic Herring 

Era Museum granted permission for using interviews with herring girls that were conducted and 

are preserved by the museum. The analytical framework used in the study uses concepts from 

Pierre Bourdieu. The herring girls in question had one thing in common, most, if not all, started 

their work as children alongside their mothers, which sheds a light on the usefulness of 

Bourdieu's habitus in this project. As generation after generation becomes an active participant in 

the herring adventure and life revolved around herring. 

The results of the analysis revealed that the struggle of the herring girls for equality and 

fair pay certainly had an impact on the lives of working-class women and the women’s workers 

movement in a broader context. One of the key variables turned out to be that they gained 

financial independence. The herring girls who gave the interviews experienced first-hand the 

improvements that would occur through  unionization of the early women’s workers movement 

that late became an important part of the Icelandic workers movement. 

 

Key terms used in the study are the following: Habitus, herring girls, herring era, working class, 

women’s workers movement, equality, and wage struggle  

Formáli 

Þessi ritgerð er lokaritgerð til B.A. prófs í Miðlun og almannatengslum við Háskólann á Bifröst. 

Hún var skrifuð á sumarönn 2022 og gildir sem 14 eininga lokaverkefni. Ég vil þakka 

leiðbeinanda mínum, Sævari Ara Finnbogasyni, sem veitt hefur mér góða handleiðslu og komið 

með mikilvægar ábendingar og verið mér til taks í því ferli sem það er að skrifa lokaritgerð. Þá 

vil ég þakka Síldarminjasafni Íslands fyrir ómetanlega aðstoð, aðgang að safninu og mikilvægum 

gögnum þess sem nýttust í þessa rannsókn. Sérstakar þakkir fær Anita Elefsen safnstjóri fyrir 

aðstoð við yfirlestur, leiðbeiningu og hvatningu. Ég þakka fjölskyldu minni og vinum hvatningu 

og stuðning í gegnum námið. Sérstakar þakkir fær móðir mín Erla Gunnlaugsdóttir fyrir 

ómetanlega aðstoð og þolinmæði öll námsárin. Síðast en ekki síst þakka ég öllum þeim 

síldarstúlkum sem lögðu jafnréttis- og kjarabaráttu kvenna lið með sinni óbilandi trú og krafti. 

1 Inngangur 

 Þegar íslenska síldarævintýrið (1867-1968) stóð sem hæst streymdi fólk á vinnumarkað; karlar, 

konur og jafnvel börn. Mikilvægi kvenna eða síldarstúlkna eins og þær hafa verið kallaðar í 

gegnum áratugina verður ekki tæmandi talið. Konur streymdu út á vinnumarkað til að draga 

björg í bú. Þær unnu langa daga, mikla erfiðisvinnu og börðust fyrir bættum kjörum og betri 

aðbúnaði. Síldin var örlagavaldur í lífi Íslendinga og varð til þess að uppbygging og framfarir 

urðu hér á lítilli eyju í norður Atlantshafi. Verður ekki framhjá því litið að þátttaka kvenna skipti 

þar sköpum. Í þessari ritgerð verður farið yfir sögu verkakvenna í síld, mikilvægi þeirra í 

síldarævintýrinu og fyrst og fremst reynt að leggja mat á hversu stóran þátt síldarstúlkur eiga í 

kjarabaráttu íslenskra kvenna. Mikið hefur verið ritað um áhrif síldarævintýris á land og þjóð, en 

þáttur síldarkvenna lítið rannsakaður. Ég tel að þessi rannsókn leiði í ljós að gera ætti jafnréttis- 

og kjarabaráttu síldarstúlknanna hærra undir höfði og að barátta þeirra sé töluvert stærri og 

veigameiri þáttur en áður hefur verið talið í baráttu íslenskra kvenna fyrir jafnrétti og bættum 

kjörum. 

 

1.1 Val á viðfangsefni og bakgrunnur rannsóknarinnar 

Ekki hefur verið mikið fjallað um áhrif síldarstúlknanna á kjarabaráttu kvenna þó svo að finna 

megi heimildir sem gefa til kynna hversu mikilvæg barátta þeirra hafi verið. Til að fá frekari 

innsýn í þann tíma og þær samfélagslegu aðstæður sem voru þegar síldarævintýrið stóð sem hæst 

leitaði rannsakandi til Síldarminjasafns Íslands sem gaf góðfúslegt leyfi fyrir notkun viðtala sem 

tekin voru við 11 fyrrum síldarstúkur árið 2019. Í viðtölunum greina konurnar frá upplifun sinni, 

minningum og reynslu af störfum sínum innan síldariðanaðarins. Í því tilliti verður skoðað hvaða 

breytingar jafnréttis- og kjarabarátta hafði á líf síldarstúlkna og stöðu þeirra sem starfsstéttar og 

reynt að leggja mat á mikilvægi þeirrar baráttu fyrir kvennabaráttuna almennt. Mun síldarbærinn 

Siglufjörður vera útgangspunktur í þessari rannsókn. 

1.2 Markmið rannsóknar og rannsóknarspurning 

Markmið þessarar rannsóknar er að rannsaka hvaða áhrif síldarstúlkurnar höfðu á jafnréttis- og 

kjarabaráttu kvenna á Íslandi. Með rannsókninni gæti skapast grunnur til upplýsinga og miðlunar 

fyrir komandi kynslóðir og innlegg til sögu kvennabaráttunnar, einnig getur hún nýst 

Síldarminjasafni Íslands þar sem lítið er um rannsóknir sem fjalla beinlínis um mikilvægi 

jafnréttis- og kjarabaráttu síldarstúlkna og þau samfélagslegu áhrif sem hún hafði. Niðurstöður 

rannsóknarinnar verða birtar á vefsíðu Síldarminjasafnsins, auk þess sem erindi verður flutt í 

kjölfarið þar sem niðurstöðurnar verða kynntar. Ef rannsóknin sýnir fram á mikilvægi framlags 

síldarstúlknanna í þessu sambandi kann hún því að hafa umtalsverða þýðingu, ekki síst fyrir 

Síldarminjasafnið sem hefur það hlutverk að varðveita og miðla sögu þessa merkilega tímabils í 

sögu Siglufjarðar og atvinnusögu Íslands. Rannsóknarspurningin er: Hvert var mikilvægi 

síldarstúlkna fyrir jafnréttis- og kjarabaráttu kvenna? 

 

1.3 Kenningar og framkvæmd rannsóknarinnar 

Leitast verður við að þemagreina eigindleg gögn og niðurstöður verða greindar með hliðsjón af 

sjónarhorni og kenningaramma Pierre Bourdieus um félags- og stéttarstöðu í samfélaginu. Í 

rannsókninni er notast við gögn sem teljast til eigindlegra rannsóknaraðferða þar sem unnið er 

með viðtöl sem varðveitt eru á Síldarminjasafni Íslands. Viðmælendur eru fyrrum síldarstúlkur 

sem flokkast undir þriðju kynslóð síldarstúlkna og upplifðu þann tíma þegar breytingar í 

kjaramálum kvenna gengu í garð. Stuðst er við kenningar Bourdieu til að greina þann vettvang 

sem hér er til rannsóknar.  

 

1.4 Uppbygging ritgerðar 

Í fyrsta kafla er greint frá rannsóknarspurningunni og tildrögum hennar. Í öðrum kafla er greint 

frá kenningum Bourdieu, helstu hugtökum, upphafi verkakvennahreyfingarinnar ásamt fyrri 

rannsóknum. Í þriðja kafla er greint frá tölulegum gögnum, þróun launa síldarstúlkna ásamt 

tölfræði um útflutning síldar frá Hagstofunni. Í fjórða kafla er greint frá aðferðafræði 

rannsóknarinnar, vali á viðmælendum og úrvinnslu gagna. Í fimmta kafla er greint frá sögulegum 

og fræðilegum bakgrunni rannsóknarinnar, þar er fjallað um stöðu kvenna við upphaf 

síldarævintýris , kjörum verkafólks í síldarvinnu og þeim breytingum sem urðu í kjölfar 

síldarinnar. Einnig er fjallað um verkfall síldarstúlkna á Siglufirði árið 1925, sem telst marka 

upphaf verkakvennabaráttu á Siglufirði og stofnun verkakvennafélags í kjölfarið. Í sjötta kafla er 

greint frá verkakvennahreyfingum á Íslandi upp úr aldamótum og sameiningu félaga á Siglufirði. 

Í sjöunda kafla er gert grein fyrir niðurstöðum rannsóknarinnar, þemagreiningu og greiningu út 

frá kenningaramma Bourdieu ásamt samantekt niðurstaðna. Áttundi kafli inniheldur ályktanir og 

umræður. Lokaorð koma í níunda kafla.   

2 Kenningar og fyrri rannsóknir 

2.1 Kenningar Bourdieu 

Í þessari rannsókn verður fjallað um áhrif síldarstúlkna á Siglufirði á jafnréttis- og kjarabaráttu 

kvenna út frá menningarfræðilegri kenningu (e. Cultural theory) heimsspekingsins, félags- og 

mannfræðingsins Pierre Bourdieu. Menningarfræðileg greining leitast við að skilja tengsl 

einstaklinga, umhverfis, stofnana og hversdagslegra athafna með því að skoða daglegt líf 

einstaklinga og varpar það ljósi á hvernig félagslegar og efnislegar aðstæður hafa áhrif á upplifun 

(Beurdieu, 2004). Menning er lífæð öflugs samfélags, sem birtist á margan hátt þegar við segjum 

sögur frá fyrri tímum, minnumst fortíðar, fögnum og skemmtum okkur saman og einnig þegar 

við ímyndum okkur hvað framtíðin ber í skauti sér. Tjáning okkar hjálpar til við að skilgreina 

hver við erum sem persónur og hjálpar okkur einnig að sjá heiminn með augum annarra, allt er 

þetta partur af því hvernig samfélagið þróast og mótast. Bourdieu lagði fram kenningar sínar eftir 

að hafa rannsakað franskt samfélag og gert þjóðfræðilegar rannsóknir á framandi slóðum (Gestur 

Guðmundsson, 2012).  

Bourdieu er hvað þekktastur fyrir að hafa sett fram kenningu um samspil ákveðinna þátta 

til þess að skilja samfélagið betur, þessir þættir eru jafnframt háðir og mótaðir af hvor öðrum, 

þeir eru vettvangur (e. fields) auðmagn (e. capital) og veruháttur (e. hapitus) 

 

2.1.1  Vettvangur (e.fields) 

Bourdieu skilgreinir vettvang sem félagslegt umhverfi innan samfélagsins sem einstaklingar lifa 

og hrærast í, sem dæmi er fjölskyldan einn slíkur vettvangur. Hver vettvangur hefur áhrif á annan 

vettvang og þau félagslegu tengsl sem einstaklingar mynda við aðra innan sama vettvangs. 

Þannig getur myndast ákveðna félagslega stöðu innan vettvangsins sem geta orsakað 

uppbyggingu ákveðins valdastúrktúrs (Beurdieu, 2004).  

 

2.1.2 Auðmagn (e. capital) 

 Bourdieu skipti auðmagni í fjóra flokka. 

 Fjármagnsauður /efnahagslegt fjármagn (e. Economic capital) eru hlutir eins og 

peningar, auðlindir, allt það sem gengur kaupum og sölu. 

 Tákrænn auður (e. symbolic capital) dæmi um táknrænan auð eru t.d. titill, verðlaun 

eða æðri staða innan samfélagsins. 

 Félagsauður (e. social capital) skiptist á tvo vegu, sem persónubundinn félagslegur 

auður, þar sem litið er til t.d. persónulegs tengslanets, fjölskyldu, vina o.s.frv. Einnig 

talar hann um félagsauð út frá stofnana tengdum auð í gegnum vinnu, félagasamtök 

o.s.frv. þar sem einstaklingurinn er þá hluti af stærra félagslegu kerfi sem skapar 

sambönd og tengslanet. Félagslegur auður gerir einstaklingi kleift að beita áhrifum 

sínum á hóp eða einstakling til þess að virkja auðlindir. 

  Menningarauður (e. cultural capital) samanstendur af félagslegum gæðum 

einstaklings, s.s, menntun, vitsmunum, málfari, hefðum, klæðaburði osfrv. sem getur 

haft áhrif á félagslegan hreyfanleika innan lagskipts samfélags (Grenfell, 2012).  

 

2.1.3 Veruháttur (e. habitus) 

Með veruhætti er átt við hvernig einstaklingur skynjar, lærir, og hegðar sér meðvitað og 

ómeðvitað. Veruhátturinn þróast og breytist í takt við einstaklinginn með t.d. menntun eða 

breytingu á aðstæðum (Grenfell, 2012). 

 

2.1.4 Stétt (e. class) 

Það er við hæfi að fjalla um hugtakið stétt þar sem það er nátengt rannsóknarspurningunni og á 

við um hóp einstaklinga sem að eru í svipaðir stöðu innan félagslegs kerfis. Einstaklingar sem 

tilheyra sameiginlegum hópi, atvinnugrein, félagi, eða félagasamtökum. Einstaklingar á sama 

starfssviði hafa oft svipaða hagsmuni og hafa jafnvel tamið sér svipaða hegðun og því má segja 

að það sé ákveðinn “veruháttur innan stéttarinnar“ (Grenfell, 2012). 

 

2.1.5 Gangrýni á kenningar Bourdieu 

Kenningar Bourdieu hafa verið gagnrýndar og hann fengið á sig stimpil yfirlætis og það örli á 

stéttarhyggju hjá honum. Bourdieu heldur því fram að menntastofnanir endurspegli og séu 

móttækilegri fyrir menningarlegum stefnum efri stéttar. Hvort skólar einungis kenni menningu 

elítunnar eða rækti hana er óljóst, en í öllum tilvikum skýra menningarauðlindir efri stétta 

fræðilegan árangur þeirra og þar af leiðandi velgengni þeirra í starfi síðar. Þótt aðrir komi til að 

afla sér þessa menningarlega auðs, er talið að börn af efri stéttum endurspegli umhverfi sitt 

Önnur gagnrýni sem sennilega er beittari er að hugmynd hans um veruhætti ætti fyrst og fremst 

við franskt samfélag og sérkenni þessi og því ekki væri endilega hægt eða gagnlegt að yfirfæra 

hana önnur samfélög (Grenfell, 2012). Lamont og Lareau (1988:156) settu fram skilgreiningu á 

kenningu hans um menningarauð. Menningarauður er stofnanavæddur notaður til félagslegrar og 

menningarlegrar útilokunar Þ.e.a.s. undirstrikar merkingu fjármagns: auðlind sem hefur 

markaðsvirði í baráttunni um forréttindi. Menningarauði má því líkja við peninga að því leyti að 

það er hægt að spara, fjárfesta en einnig nota til að afla annarra auðlinda t.d. svo sem aðgang að 

efnahagslegum stöðum (Lamont og Lareau, 1988) 

Notagildi kenninga hans hafa einnig verið dregið í efa og þær gagnrýndar m.a. vegna hversu 

mikið hann notar efri stéttir samfélagsins sem útgangspunkt við rannsóknir á menntun og 

stéttarhyggju og sú ályktun hans að gott gengi barna í námi sé menningartengt. Kingston  telur að 

Bourdieu útiloki þannig aðra menningarlega þætti afleiðingar þess gætu haft áhrif á þá sem eru 

illa staddir óháð stéttartengslum. Sumar menningavenjur hafa tilhneigingu til að hjálpa öllum í 

skólanum og viðhalda mörgum mikilvægum undirmenningarmun. (Kingston, 2001) 

2.2 Verkakvennahreyfing og jafnrétti 

Í rannsókninni er meðal annars stuðst við rannsókn og samantekt Þórunnar Magnúsdóttur um 

upphaf verkakvennahreyfinga á Íslandi. Lögð verður megin áhersla á verkakvennahreyfingar á 

Siglufirði þar sem síldarstúlkur tóku höndum saman og stofnuðu félag. Í rannsókn sinni varpar 

Þórunn ljósi á upphaf verkakvennafélaga á Íslandi. Hún greinir frá þremur verkakvennafélögum 

sem stofnuð voru á Siglufirði snemma á síðustu öld. Verkakvennafélagið Ósk var stofnað 1926 í 

kjölfar verkfalls síldarstúlkna árið áður, þar sem þær gerðu kröfu um að verðgildi fyrir hverja 

saltaða tunnu yrði ekki lækkað eins og til stóð að hálfu atvinnurekenda. Síðar var stofnað 

verkakvennafélag Siglufjarðar þar sem félagskonur í verkakvennafélaginu Ósk sameinuðust um 

stutta stund, en gengu svo saman undir nafninu Verkakvennafélagið Brynja en heimildir herma 

að fyrstu verkakvennafélögin hafi verið stofnuð rétt upp úr aldamótum 1900. Saga 

verkamannafélaga er lengri en ekki hefur verið tekið saman hvort konur hafi verið á skrá í 

verkamannafélögum en hugsanlegt er að svo hafi jafnvel verið. Fyrstu verkakvennafélögin voru 

stofnuð í kringum fiskverkun og síldarsöltun, ekki liggur fyrir nákvæmlega hvenær fyrsta 

verkakvennafélagið var stofnað á Íslandi. Það er þó ljóst að ekki hefur þörf verið mikil fyrr en 

upp úr aldamótum þegar konur fóru að taka þátt í atvinnulífi að einhverju marki (Þórunn 

Magnúsdóttir, 1991). 

Víðar en á Íslandi börðust konur á þessum tíma fyrir því að vinnuframlag þeirra væri metið til 

jafns við karlmenn. Í rannsókninni We are not ladies: Gender, Class, and a Women's Auxiliary's 

Battle for Mining Unionism er fjallað um baráttu kvenna fyrir inngöngu í stéttarfélag 

kolanámumanna í Ameríku. Snemma á þriðja áratug síðustu aldar varð stéttarvitund meðal 

kvenna. Þessi vitundarvakning átti rætur að rekja til hugmynda um að konur gætu verið á 

jafningjagrundvelli og unnið í kolanámum líkt og karlar frekar en að vera á hliðarlínunni eins og 

þær höfðu verið í gegnum aldirnar. Helsta talskona og fyrsti formaður kvennahreyfingar innan 

kolanámu iðnaðarins var Agnes Burns, kona sem komin var af sjö kynslóðum kolanámumanna. 

Árið 1916 hélt hún ræðu á þingi Stéttarfélags kolanámumanna þar sem hún ávarpaði alla þar sem 

jafningja sína. Árið 1934 tveimur áratugum eftir að Burns hélt fyrrnefnda ræðu fékk hún bréf frá 

vinkonu sinni. Þar sem hún skrifar að hún sé enn í baráttunni fyrir sameiginlegu stéttarfélagi 

beggja kynja. Tveimur árum áður hafði kvenfélag námumanna reynt að sannfæra karlmenn um 

að konur/húsmæður gætu gert stéttarfélagið sterkara. Það tók svo aðra kynslóð áður en 

starfsmannaskipan í kolanámunum varð sannarlega kynjablönduð. Á áttunda áratugnum fengu 

konur loksins að vinna í kolanámum í Bandaríkjunum og það var fyrst þá sem þær fengu 

inngöngu í Stéttarfélag námumanna (UMW) sem jafnréttisaðilar. Barátta kvennahreyfingarinnr 

gaf konum tækifæri til að afhjúpa kynja og stéttahræsni stéttarfélaga í atvinnugrein sem gæti ekki 

lifað af án vinnuframlagi kvenna (Merithew, 2006).  

Önnur rannsókn The hidden history of affirmative action: Working women's struggles in 

the 1970's and the gender of class Fjallar m.a. um áhrif þess þegar konur í stéttafélagi 

námuverkakvenna urðu þungaðar, sem orsakaði vissulega miklar breytingar í sambandi við kyn 

og stéttarstöðu innan stéttafélaga. Til margra kynslóða hafði “námuverkamaðurinn“ verið 

tákngerfingur karlmennskunnar í bandarískri menningu. Nú virtist þessi tákngerfingur allt í einu 

að gegna móðurhlutverki. Árið 1988 beittu kvenkyns verkalýðsfélagar með áhrifaríkum hætti 

fyrir rétti sínu til fæðingarorlofs sem varð að samningskröfu þeirra í nýjum kjarasamningum. 

Þetta markaði breytingu á verkalýðshreyfingunni. Með þrýstingi á ekki eingöngu á fæðingarorlof 

heldur einnig á feðraorlof breyttist táknmynd verkamannastéttarinnar (Maclean, 1999). 

Á Íslandi var löggjöf um rétt til mæðrarorlofs sett á 1946 en löggjöfin náði aðeins til þeirra 

kvenna sem stunduðu launaða vinnu, og fengu þær styrk í formi peninga sem og orlof frá vinnu 

eftir fæðingu í 14 vikur. Lagabreytingin varð gerð undir formerkjum um heilsu bæði barns og 

móður. Þegar líður fram yfir miðja öld eða upp úr 1960 fara konur að streyma í meira mæli út á 

vinnumarkað. Barnagæslur fóru að verða algengari þar sem sú samfélagslega breyting átti sér 

stað að konur áttu rétt til þess að vera útivinnandi líkt og karlmenn og því hlutverk þeirra sem 

eina fyrirvinna heimilis að líða undir lok. Með tilkomu barnagæslu breyttust áherslurnar úr því 

að vera að tryggja heilsu barns og móður í að tryggja aukin réttindi kvenna og fjárhagslegs 

sjálfstæðis (Fríða Rós Valdimarsdóttir, 2005). Árið 1980 gekk í gegn sú breyting í gegn að allar 

konur áttu rétt á fæðingarorlofi til þriggja mánaða óháð hvort þær væru á vinnumarkaði eða ekki. 

Það sem markar grundvallar breytingu var, að fært var í lög að óheimilt væri að vísa konum úr 

starfi meðan á orlofinu stóð. Feðraorlof var fært í löggjöf á Íslandi árið 2000 (Þorgerður 

Einarsdóttir & Gyða M. Pétursdóttir, 2004) . 

Út frá sögulegu samhengi er áhugavert að skoða sögu verkakvenna í kolanámuiðnaði í 

Bandaríkjunum og síldarstúlknanna á Íslandi. Þar sem að iðnaðurinn krafðist mikils mannafla í 

báðum tilvikum og því aðstæður að vissu leiti hliðstæðar. Stéttarvitund kvenna jókst og mynduðu 

konur með sér stétt verkakvenna. 

Margt hefur sannarlega áunnist á Íslandi. Samkvæmt skýrslu World Economic Forum frá 

árinu 2022 situr Ísland þrettánda árið í röð í efstu sætum þeirra þjóða þar sem jafnrétti kynjanna 

er talið hvað mest. Jafnræði kynjanna er þar mælt út frá stjórnmálum, efnahagslífi, menntun, 

heilbrigðismálum og öðrum lykilsviðum. Ísland hefur undanfarin ár staðið þar framar flestum 

öðrum löndum (World Economic Forum, e.d.). Það jafnrétti sem við búum við á rætur sínar að 

rekja til ótrúlegs tímabils örra samfélagslegra og efnahagslegra breytinga. Þegar litið er á þróun 

atvinnu út frá sögulegu samhengi á Íslandi, má sjá mikla þýðingu síldartímabilsins í þessu 

sambandi og að þróunin varð hröð eftir að Siglufjörður var miðpunktur starfsemi Norðmanna 

sem beindu þangað miklu fjármagni, þekkingu og reynslu, til uppbyggingar síldaverkunnar á 

Siglufirði (Benidikt Sigurðsson o.fl., 2007a).  

 Fyrir konur jafnt sem karla færði síldaruppsveiflan með sér áður óþekkta tekjumöguleika. 

Um aldamótin 1900 jukust síldveiðar í Norður-Atlantshafi til muna og urðu valdur af miklum 

uppgangi á Íslandi, sérstaklega í smábæjum við strendur Norðurlands. Það má líkja þessu við 

gullæðis tímabilið í norður Ameríku. Síldveiðarnar voru árstíðabundnar og flykktust sjómenn og 

verkafólk, bæði konur og karlar, til Siglufjarðar. Síldarstúlkur, konur sem komu víðsvegar að af 

landinu gripu tækifærið og héldu norður til að vinna við að hausskera, slógdraga og leggja 

nýveidda síld niður í tunnur (Síldarsagan - stutt, e.d.).  

Höfundar Sea Changes Ashore: The Ocean and Iceland's Herring Capital komust að þeirri 

niðurstöðu að uppgangur samfélagsins á Siglufirði væri gott dæmi um flókið samspil milli 

líkamlegra, líffræðilegra og félagslegra kerfa. Á Siglufirði, sem var ein stærsta síldarhöfn 

Íslands, var tækifæri fyrir konur að verða þátttakendur á vinnumarkaði og þar með öðlast aukið 

sjálfstæði. Eins og fram kemur síðar í rannsókninni var þetta byltingartími í lífi kvenna sem 

fengu þá greidd út laun með peningum í fyrsta skipti sem færði þeim aukið fjárhagslegt 

sjálfstæði. Auk þessa fjárhagslega sjálfstæðis komu síldarárin konum á bragðið af lífinu utan 

þeirra eigin heimabyggða og sveita, sem og utan veggja heimilisins. Þó síldveiðar hafi lengi 

verið stundaðar á Íslandsmiðum, hófst síldarævintýrið á Íslandi ekki fyrr en árið 1903, þegar 

norskir fiskiskipaflotar komu fram með risavaxin reknet sem náðu miklu magni af gríðarstórri 

síld. Með norska flotanum urðu til mörg störf, allt frá því að manna fiskibáta til þess að byggja 

bryggjur og salta síld til sölu á mörkuðum um allan heim. Sumar eftir sumar fjölgaði 

síldveiðiskipum og ævintýrið óx. Þar sem eitt sinn voru fámenn kauptún, fylltist allt af fólki. 

Þessi árstíðabundna vinna gerði það að verkum að íbúafjöldinn á Siglufirði var talinn í 

þúsundatali meðan á vertíðinni stóð (Benidikt Sigurðsson o.fl., 2007a). Eftir því sem leið á 

síldarævintýrið fóru fleiri íslenskir karlmenn að stunda sjóinn ekki lengur sem starfsmenn 

Norðmanna heldur sem skipstjórar með áhöfn á skipum í eigu Íslendinga. Með opnun fyrstu 

síldarverksmiðju Íslands á Siglufirði árið 1911 var síldaruppsveiflan svokallaða komin vel á veg. 

Á gullárum þessa síldarævintýris urðu til áður óþekkt efnahagsleg og félagsleg tækifæri á 

Siglufirði. Síldarstúlkurnar, eins og þær voru kallaðar óháð aldri komu í þúsundatali víðs vegar 

að af landinu og gegndu svo mikilvægu hlutverki að greinin hefði eflaust ekki blómstrað án 

þeirra. Síldarstúlkurnar unnu það ómissandi verk að verka síldina og breyta henni í verðmæta 

vöru sem hægt var að geyma og selja. Þær voru stór og mikilvægur hlekkur í framleiðsluferlinu 

og verðmætasköpuninni. Saltsíld af Íslandsmiðum var eftirsótt fæða bæði í Evrópu og Norður-

Ameríku og fyrir tilstilli síldarkvenna voru sköpuð gríðarleg verðmæti úr þeim afla sem 

síldarskipin færðu að landi. Vinnudagar síldarstúlkna voru alla jafna langir; þær voru kallaðar til 

vinnu þegar skipin komu að landi með ferska síld og stóðu við bjóðin, hausskáru, slógdrógu og 

lögðu niður í tunnur eftir kúnstarinnar reglum þar til aflinn allur hafði verið verkaður. Ekki var 

óalgengt að konur stæðu við söltun á annan sólarhring þegar atið var mest. Vinnuaflið sem sótti 

þessa árstíðabundnu vinnu var að mestu ungt og óbundið og upplifði aukna tekjumöguleika og 

félagslegt frelsi þar sem næga vinnu var að fá og menningin blómstraði jafnhliða uppgangi 

síldarinnar (Benidikt Sigurðsson o.fl., 2007a). Tækifæri til skemmtunar og afþreyingar voru 

mikil. Hægt var að sækja dansleiki, tónlistarlíf blómstraði, kvikmyndahús voru með sýningar á 

hverjum degi. Fjöldinn allur af verslunum sem seldu allt milli himins og jarðar röðuðu sér niður 

aðalgötu bæjarins ásamt knæpum og skemmtistöðum (Benidikt Sigurðsson o.fl., 2007a). Á 

síldarárunum voru verslanir á Siglufirði fleiri en þær eru í dag þrátt fyrir mikinn uppgang í 

ferðaþjónustu síðustu ár. 

Árið 1968 hrundu síldveiðar í Norður-Íshafi, sem var bein afleiðing af ofveiði. 

Atlantshafssíldin, sem áður var mikil, var í útrýmingarhættu og efnahagur Íslands tók dýfu í 

kjölfarið. Siglufjörður ásamt öðrum álíka bæjum mundu sinn fífil fegurri þar sem fólksfækkun 

var mikil á skömmum tíma, raunar fækkaði íbúum Siglufjarðar um þriðjung eftir hvarf 

síldarinnar – auk þess sem þúsundir verkafólks sem lagt höfðu leið sína til staðarins hverja 

síldarvertíðina á fætur annarri höfðu ekkert þangað að sækja lengur. Söltunarstöðvarnar og 

verksmiðjur sem áður voru fullar af lífi voru nú tómar, bátar voru aðgerðarlausir í höfnum og á 

bryggjum bæjarins voru ekki lengur líflegar samkomur. En þótt margar síldarstúlkur hafi snúið 

aftur til heimilisstarfa héldu áhrif þeirra á íslensk stjórnmál og samfélag áfram að þróast. 

Vinnumarkaðurinn hafði þróast nógu mikið til að það væru fleiri tækifæri fyrir konur og 

örugglega fleiri í lok síldarævintýrisins en í upphafi (Hamilton o.fl., 2004).  

Á öðrum áratug 20. aldarinnar nýttu síldarstúlkurnar sér stöðu sína þar sem þær gerðu sér 

grein fyrir því að iðnaðurinn gæti ekki starfað án þeirra. Síldariðnaðurinn gaf íslenskum konum 

ríka sjálfstæðistilfinningu, og þar sem að þær voru svo mikilvægur hluti af keðjunni urðu þær 

fljótt meðvitaðar um eigið mikilvægi. Þar lærðu verkakonur að beita rödd sinni og berjast fyrir 

réttindum sínum. Þær sameinuðust verkalýðsfélögum strax á 2. áratugnum og stóðu fyrir fyrsta 

árangursríka verkfallinu árið 1925 þar sem krafan var um hærri laun og sömdu reglulega um bætt 

vinnuskilyrði. Síldarstúlkur voru einnig frumkvöðlar í launajöfnuði, ef svo má að orði komast. 

Konur sem gátu hausskorið, slógdregið og saltað í tunnu höfðu oft hærri tekjur en karlarnir sem 

unnu á síldarplönunum, þar sem þeir fengu greitt tímakaup en síldarstúlkurnar unnu í 

akkorðsvinnu og þær fljótustu gátu saltað í allt að þrjár tunnur á klukkustund (Benidikt 

Sigurðsson o.fl., 2007a; Þórunn Magnúsdóttir, 1991).                                

 Kjarabarátta síldarstúlknanna fór fram um svipað leyti og konur fengu kosningarétt á 

Íslandi. Eins og fram kemur í umfjöllun Kvennasögusafns voru fyrstu kvenréttindasamtök 

landsins stofnuð árið 1894 og söfnuðust undirskriftir um kosningaréttarbeiðnir. Árið 1907 höfðu 

11.000 konur og karlar, meira en 12 prósent þjóðarinnar, skrifað undir. Árið 1915 fengu konur 

eldri en 40 ára kosningarétt og árið 1920 tók landið upp kosningarétt fyrir alla borgara 18 ára og 

eldri (Auður Styrkársdóttir, 2006). Fimm árum síðar höfðu síldarstúlkur á Siglufirði öðlast kjark 

til þess að leggja niður störf sín og fara í verkfall þegar þær neituðu að samþykkja þau laun er 

atvinnurekendur buðu þeim (Benidikt Sigurðsson, 1990).  

 

3 Töluleg gögn 

Samkvæmt heimildum voru laun síldarstúlkna á Siglufirði fyrstu árin um 15 aurar fyrir tunnu af 

(Benidikt Sigurðsson o.fl., 2007b)10 aura. Lítið er til af heimildum um laun kvennana fyrstu árin 

en í norskri heimild gefur að finna að síldarstúlkurnar hafi náð 20-30 króna dagkaupi árið 1904. 

Árið 1906 er verðgildi tunnunnar komið í 50-75 aura og hærra var það ef unnið var um borð í 

norsku skipunum. (Hovland, 1985, bls. 58). Árið 1919 varð mikil breyting á kjörum verkafólks í 

síldarvinnu sem orsakaðist af uppgangi í atvinnulífi í landinu. Ekki var mikil eftirsókn að komast 

í síldarvinnu vegna dræmrar stöðu á mörkuðum árin á undan, sökum styrjaldar brugðu 

síldarverkendur og útgerðirnar á það ráð að bjóða betri laun en áður hafði verið, þar sem að 

markaðsverð og eftirspurn rauk upp (Benidikt Sigurðsson, 1989). Töluleg gögn í vörslu 

Síldarminjasafns Íslands (sjá viðauka 1) sýna hækkanir á launum síldarstúlkna á milli ára á 

nokkurra áratuga tímabili. Þar sjáum við áhrif frá ýmsum breytum, bæði tilkomu 

verkakvennafélaga sem og kreppuáranna 1930-1939 sem vissulega höfðu mikil áhrif á 

launaþróun í landinu. Hafa ber í huga að þetta eru einungis tölur fyrir hverja saltaða tunnu eða 

laun kvenna sem voru í tíma vinnu. Aðrar kjarabætur koma ekki þar inn líkt og ferða- og 

húsnæðisstyrkir sem búið var að koma í gegn. Eins og fyrr hefur komið fram þá jókst 

síldarútflutningur til muna eins og sjá má í töflu Hagstofunnar (sjá viðauka 2) um heildarhlutfall 

útflutnings síldarafurða á árunum 1895-1993. Þar sést skýrt hversu mikil uppsveifla var þegar 

síldarævintýrið stóð sem hæst  

 

 

4 Aðferðafræði 

4.1 Aðferð  

Í þessari rannsókn verður stuðs við bæði eigindlegar og meginlegar rannsóknaraðferðir. Þau 

gögn sem teljast til eigindlegra rannsókna (e. qualitative research method) hafa það að markmiði 

að afla ítarlegri upplýsinga en hægt er til að mynda með spurningakönnunum, um þau áhrif sem 

síldarárin höfðu á janfnréttis- og kjarabaráttu þeirra kvenna sem unnu við síldarsöltun. Öðlast 

dýpri skilning á viðhorfi og stöðu kvenna á þessum árum með því að fá innsýn í þann veruleika 

sem verkakonur í síld bjuggu við (Lichtman, M, 2013). Notast verður við viðtöl sem tekin voru 

af starfsmönnum Síldarminjasafns Íslands við 11 síldarstúlkur sem lifðu tímann og upplifðu á 

eigin skinni þær breytingar sem urðu á atvinnutækifærum kvenna og stöðu þeirra á 

vinnumarkaði. Einnig verður stuðst við heimildir og gögn sem teljast til megindlegra rannsókna 

(e. quantitative research method) einkum töluleg gögn frá síldarárunum til stuðnings við 

eigindlegu gögnin. Megindlegar rannsóknir taka til margvíslegra aðferða sem snúa að 

kerfisbundinni rannsókn á félagslegum fyrirbærum, með því að nota tölfræðileg eða töluleg 

gögn. þær fela í sér mælingar og gera ráð fyrir að hægt sé að mæla ákveðið fyrirbæri sem verið er 

að rannsaka (Watson, 2015). 

 

4.2 Viðmælendur 

Eins og komið hefur fram hér að ofan var notast við gögn í vörslu Síldarminjasafns Íslands og 

gaf safnið leyfi um notkun þeirra. Viðmælendur eru 10 konur sem allar eiga það sameiginlegt að 

hafa unnið sem síldarstúlkur. Flokkast þetta úrtak sem tilgangsúrtak þar sem leitað er eftir 

ákveðnum hóp til rannsóknarinnar sem hefur ákveðinn skilning eða innsýn sem tengist 

viðfangsefninu og er leitast eftir að skoða þeirra reynslu og upplifun af aðstæðum til þess að 

öðlast dýpri skilning á rannsóknarefninu. Með tilgangsúrtaki er hægt að velja samsetningu sem 

einskorðaðist í þessu tilviki við kvenkyns viðmælendur sem unnu sambærileg störf þannig að 

úrtakið næði yfir rannsóknarefnið (Patton, 2002).  

Viðmælendur eiga það sameiginlegt að hafa unnið sem síldarstúlkur og tekið þátt í 

síldarævintýrinu. Um er að ræða konur sem voru búsettar á Siglufirði og annarsstaðar. Þar sem 

langt er um liðið frá síldarævintýrinu og margar síldarstúlkur sem upplifðu tímann komnar á efri 

ár eða látnar, taldi rannsakandi að betri og skýrari mynd fengist með því að nýta viðtöl sem tekin 

voru af starfsmönnum Síldarminjasafns Íslands árið 019 með leyfi safnsins.  

 

4.3 Framkvæmd 

Síldarminjasafn Íslands veitti leyfi fyrir notkun viðtala sem starfsmenn safnsins höfðu aflað. 

Gögnin eru eins og áður segir viðtöl við síldarstúlkur sem unnu á Siglufirði og víðar við 

síldarsöltun. Spurningarammi var lagður fyrir en reynt var eftir mesta megni að halda náttúrulegu 

flæði á meðan á viðtölunum stóð. Viðtölin voru tekin upp í hljóði og mynd að fengnu samþykki 

viðmælanda, og síðan skrifuð upp orðrétt í Microsoft Word. Viðtölin eru varðveitt hjá 

Síldarminjasafni Íslands. Þegar höfundur fékk viðtölin í hendurnar, voru þau flokkuð og unnin á 

þeim þemagreining. þar sem stuðst var við þemagreiningaraðferð Braun and Clarke (2006; 

2013), sem gengur út á það að greina viðtölin samhliða og skoða þau atriði sem voru sameiginleg 

milli viðmælenda. Aðferð Braun og Clarke hefur þann kost að hún er ekki byggð á fræðilegum 

atriðum innan viðtalsins sjálfs og er því hentug í ýmis óformföst viðtöl og efni. Þemagreining 

Braun og Clarke skiptist í sex skref við greiningu gagna. Fyrsta skrefið gengur út á það að lesa 

textann (viðtölin) vel yfir og ná tengingu við hann (e. familiarization). Næsta skref er kóðun (e. 

coding), þar sem öll gögn eru fundin og merkt sem teljast eiga við rannsóknarspurninguna 

„kóðun er stutt orðasamband sem fangar kjarnann í því hvers vegna við teljum ákveðin gögn 

vera til gagns“ (Braun & Clark, 2013, bls 207). Öll þau gögn sem talin eru eiga við 

rannsóknarefnið eru síðan flokkuð nánar í dálka. Í öðrum dálknum eru málsgreinarnar 

litakóðaðar og í hinum eru lykilorð málsgreinarinnar sem tengjast rannsókninni tekin út. Því næst 

þarf að yfirfara ,,kóðuðu“ gögnin og greina hvort það sé eitthvað mynstur milli viðtala (e. pattern 

recognition). Með því er hægt að sjá hvaða atriði eru yfirliggjandi þvert á allt úrtakið og hvað 

stendur þvert á annað, t.d. milli síldarstúlkna með fasta búsetu á Siglufirði og aðkomu 

síldarstúlkna. Fjórða skrefið er að yfirfara þemagreininguna (e. reviewing themes) og finna 

mynstur og þemu sem eru í víðara samhengi og hægt er að nota til að svara 

rannsóknarspurningunni sem lögð var fram í upphafi. Fimmta skrefið er að skilgreina og skýra 

öll þemun sem hafa verið lögð fram (e. defining themes). Sjötta og síðasta skrefið er að taka öll 

þemun saman og setja þau upp skilmerkilega og í auðlæsilegan og samfelldan texta (e. 

summarize) (Sujeewa, 2019). Samhliða þessu verður kenningarammi Pierre Bourdieu um félags- 

og stéttarstöðu í samfélaginu notaður við greiningu. 

 

4.4 Annmarkar 

Helstu annmarkar almennt í eigindlegum rannsóknum eru að þátttakendur rannsókna gætu verið 

of hlutdrægir. Þá getur einnig skort gagnsæi. Í þessari rannsókn gætu spurningarnar sem dæmi, 

skilist á mismunandi hátt þar sem um endurminningar er að ræða þó svo viðtalsramminn sé hinn 

sami. Viðtölin sem notuð eru til greiningar voru tekin af öðrum en rannsakanda og spurningalisti 

þar af leiðandi ekki sniðin eftir þörfum rannsóknarinnar. Upplifun og túlkun rannsakanda af 

viðtölum kann því að vera að nokkru leiti önnur en ef hún hefði sjálf tekið viðtölin.  

 

4.5 Staða rannsakanda innan rannsóknar 

Því verður ekki neitað að efnið er höfundi hugleikið og stendur nærri komandi af kynslóðum 

síldarstúlkna og sem síldarstúlka í sýningum á Síldarminjasafninu. höfundur geri sér grein fyrir 

því að sem rannsakandi verður hann að gæta hlutleysis. Hans von er þó sú að rannsókn þessi 

nýtist Síldarminjasafni Íslands og verði mikilvægt innlegg í rannsóknir á stöðu síldarkvenna og 

áhrifum þeirra á kjarabaráttu kvenna og stöðu þeirra á íslenskum vinnumarkaði.   

5 Sögulegur bakgrunnur 

5.1 Síldarævintýrið  

Síldveiðar við Íslandsstrendur eru skráðar í Síldarsögu Íslands frá 1867-1968. Upp úr aldamótum 

1900 jukust síldveiðar til muna þar sem tvennt skipti sköpum, tækni til fiskveiða þróaðist í þá átt 

að auðveldara var að veiða síldina í meira magni hverju sinni sem og að út fyrir Norðurlandi var 

fullur sjór af síld. Við þessar gríðarlegu veiðar varð lítið þorp nyrst á Tröllaskaga að einum 

frægastai síldarbær í heimi. Siglufjörður byggðist upp og var um tíma einn af stærstu bæjum 

landsins með yfir 3000 íbúa og lífið þar snérist um síld. Í landlegu lágu hundruð síldarskipa af 

hinum ýmsu þjóðernum og má segja að samfélagði hafi verið mjög alþjóðlegt og mannmergðin 

mikil. Áhrif þessara erlendu gesta er en að gæta í dag. Síldin var sannkallað silfur hafsins, á 

Siglufirði voru reknar yfir 100 söltunarstöðvar og 9 síldarverksmiðjur, en samtímis voru mest 

starfræktar 23 söltunarstöðvar og fimm bræðsluverksmiðjur. Norðmenn sáu að mestu um 

uppbyggingu söltunarstöðva og var höfnin á Siglufirði ein sú mikilvægasta á landinu og var 

síldarútflutningur gríðalega mikill. Meðal síldarútflutningur var í kringum 25% en náði þó 35% í 

nokkur ár og mest- námu síldarafurðir 44% af útflutningstekjum þjóðarinnar. Í nokkur skipti 

komu um 23% af öllum útflutningi landsmanna frá Siglufirði og var því verðmætasköpunin 

gífurleg í þessu litla sjávarplássi nyrst á Tröllaskaga (Benidikt Sigurðsson, 1989). Fyrir konur var 

þetta tími breytinga, konur fengu loks tækifæri til þess að vinna sér inn peninga, ekki var spurt 

um stöðu né stétt – allar konur höfðu rétt til vinnu, einstæðar mæður, ekkjur og húsmæður létu 

sitt ekki eftir liggja og miklar breytingar fylgdu því að konur urðu virkir þátttakendur í íslensku 

atvinnulífi. Verkakvennafélög voru stofnuð og formlega jafnréttis- og kjarabarátta hófst (Þórunn 

Magnúsdóttir, 1991). 

 

5.2 Koma Norðmanna 

Mikil umskipti urðu í byggðarlaginu með komu Norðmannanna. Einn af þeim Norðmönnum sem 

settist að á Siglufirði var Ole O. Tynes og var hann einn af þeim fyrstu sem ráku síldarsöltun og 

útgerð, kvæntist og bjó sína ævidaga þar. Ole var ötull að skrásetja sögu sína sem í dag er 

mikilvæg heimild um hvernig lítið kauptún á norðanverðum Tröllaskaga þróaðist í einn af 

fjölmennustu kaupstöðum landsins á síldarárunum. Þar er ritað um þann merka atburð er konur 

voru kvaddar út til síldarsöltunar og fengu greitt með peningum eftir fyrstu síldarsöltun 

Norðmanna; 

Klukkan eitt miðnættis er fyrsta siglfirzka hafsíldin komin í salt. Fólkið er að hætta 

og þvo sér og þrífa sig. Þá kemur skipstjórinn með tvær litlar skjóður. Hann ber 

sína í hvorri hendi. Hann sezt á tóman síldarstamp og hefur hreina heiltunnu fyrir 

greiðsluborð. Og þarna greiðir hann fólkinu kaup þess í glerhörðum peningum. 

Þetta var nýlunda á Siglufirði. Hver gengur til sinna heimkynna í blíðu 

sumarnæturinnar, í þann mund er nætursólin hellir geislaflóði sínu yfir bæinn og 

veitir hverri rúðu í lýsigull. Á morgun er helgidagur. Þetta er sunnudagsnótt. Nú 

eru peningar komnir inn á hvert heimili á Siglufjarðareyri. Menn leggjast ánægðir 

til hvílu í friði og kyrrð sólskinsnæturinnar. Í hverju brjósti ríkir óvenjulegt öryggi 

og sælublandin von. Menn sofna með bros á vör. Það er kominn nýr dagur,- nýi 

tíminn hefur haldið innreið sína í hið litla, fátæklega þorp norður við 

heimskautsbauginn (Ole O. Tynes, 1944). 

 

Þetta var stórmerkilegur dagur fyrir íbúa Siglufjarðar sem og atvinnusögu landsins. 

Það hafði ekki tíðkast að greiða fólki með peningum og hafði verslunarviðskiptum verið 

háttað á þann hátt um lánsviðskipti eða vöruskipti var um að ræða bæði á Siglufirði sem og 

víðar. Verslunin hafði verið yfirráðandi og lítið sást til peninga fram til þessa. Þessi 

einokun gerði það að verkum að fólk átti meira og minn allt undir verslunina og stjórnaði 

hún að mörgu leiti öllum viðskiptum (Benidikt Sigurðsson o.fl., 2007a). Eins og komið 

hefur fram var í fyrsta skipti greitt með beinhörðum peningum og voru konur ekki þar 

undanskildar. Skipstjóri norska síldarskipsins sá um að greiða fólkinu að lokinni vinnu 

þrátt fyrir tilraun verslunarinnar um yfirtöku og einokun á viðskiptum og greiðslum. Má 

segja að árið 1903 marki upphaf nýrra tíma þar sem einokunarvald verslunarinnar hafi liðið 

undir lok, Það sem markar einnig þennan tíma er upphaf verkalýðshreyfinga. Verkafólkið 

kom úr sveitum landsins og lagði leið sína í sjávarþorpin í von um betri kjör. Vinnuhjú og 

kotungar freistuðu gæfunnar enda flest ósátt við kjör sín og stöðu. Verkalýðsstéttin varð að 

burðarstólpa í íslensku atvinnulífi og fljótt áttaði fólk sig á því að það var í þeirra höndum 

að standa saman og berjast fyrir bættum kjörum og jafnrétti svo að líf þeirra yrði bærilegra 

(Benidikt Sigurðsson, 1989). 

5.3 Vistarbandið 

Á árunum 1490 og langt fram á 19. öld mátti margt fátækt og landlaust fólk á Íslandi sæta 

vistarbandi, lögum sem skyldaði þau til að fá vinnu á sveitabæjum og lifa í meginatriðum sem 

vinnufólk bænda. Landeigendum var gert að útvega fæði og húsaskjól, en aðeins karlmenn fengu 

laun. Starfsmönnum var óheimilt að yfirgefa bæinn nema með leyfi húsbónda. Vistarband var 

ákveðin tegund af ánauð sem gerði fólki mjög erfitt að losna útúr fátækt, sérstaklega fyrir konur 

sem höfðu engar tekjur. Landeigendur voru þeir einu sem máttu eignast börn og því voru 

vinnukonur að mestu einhleypar, peningalausar og enn háðari landeigendum en karlkyns 

starfsbræður þeirra. Seint á 18. öld unnu um 25 prósent landsmanna, eða um 20.000 manns, undir 

vistarbandskerfinu (Benidikt Sigurðsson o.fl., 2007a). Fyrir þær konur sem voru fastar í þeirri 

ánauð sem vistarbandið var snérist lífið um heimilis- og bústörf í sveitum landsins, þar sem 

sauðfjárrækt var stærsta atvinnugrein eyjarinnar. Síldaruppsveiflan breytti til muna möguleikum 

þeirra sem áður höfðu verið undir ánauð vistarbandsins, með því að veita verkfúsu fólki störf. 

Fyrst körlum og svo fljótlega á eftir konum. Efnahagur Íslands breyttist á nokkrum áratugum, úr 

því að vera háður landbúnaði yfir í að sjávarútvegur væri ríkjandi atvinnugrein (Gísli 

Gunnarsson, 1987). 

 

5.4 Kjör og aðbúnaður verkafólks í síldarvinnu 

Aðstaða til síldarsöltunar var í upphafi afar frumstæð, klæðnaður og allur aðbúnaður var mjög 

óhentugur. Í upphafi krupu síldarstúlkurnar í slori og slógi við síldarhrúguna og kverkuðu síldina 

í tágakörfur. Síð pils og strigasvunta, sauðskinsskór eða tréklossar var klæðnaðurinn sem þær 

notuðu. Ekki voru til hentugir vettlingar til svo að þunna vettlingar úr ull eða lérefti var helst 

notast við í upphafi (Benidikt Sigurðsson o.fl., 2007a).  

Og nú eru konur í fyrsta sinn kvaddar út til söltunar á Siglufirði. Þær bera sig illa 

því þær hafa ekki neitt til neins. Engin þeirra á olísvuntu né olíuermar, því síður 

stígvél eða kverkunarhníf. En skipshöfnin á Marsley lánar konunum allt sem þær 

vantar, nema stígvél. Síðan er byrjað að kverka og allt gengur eins og í sögu (Ole 

O. Tynes, 1944). 

 

Það var margt um manninn á síldarplönunum, karlmenn unnu við hin ýmsu störf, þeir sáu um að 

blanda sama salti, kryddi og sykri og færa síldarstúlkunum, stáluðu hnífa og sáu um allar 

merkingar og skráningar á tunnum. Svokallaðir díxilmenn sáu svo um að slá upp tunnurnar og 

vatna ásamt því að ganga frá tunnunum með því að slá botninn að söltun lokinni. Síldartittir var 

haft um þá ungu drengi sem oft snöpuðu vinnu á síldarplönunum við að færa síldarstúlkum 

hringi, ræsa út o.fl. Karlmenn fengu greitt eftir tímakaupi og voru vinnudagarnir oft langir eða 

um tólf tímar og jafnvel lengri þegar síldin var mikil (Aníta Elefsen o.fl., 2018). Síldarstúlkurnar 

sáu um að kverka síldina en síðar hausskera og slógdraga og salta ofan í tunnur. Síldarstúlkur 

unnu í akkorðsvinnu og fengu því borgað fyrir hverja saltaða tunnu. Þegar tunnan var full söltuð 

fengu þær merki sem yfirleitt var sett niður í stígvélið og geymt þar til söltun var lokið þá var 

sturtað úr stígvélinu og gaf það til kynna hversu margar tunnur höfðu verið saltaðar. Í lok hvers 

vinnudags var tunnumerkjunum skilað inn og planformaður skrifaði út kvittun fyrir söltuðum 

tunnum. Vikulega fengu síldarstúlkurnar greidd laun í beinhörðum peningum til samræmis við 

fjölda saltaðra tunna. Konur og karlar flykktust norður til Siglufjarðar til að komast í síldarvinnu 

þar sem næg var vinnan fyrir hvern þann sem vettlingi gat valdið. Það sem skipti sköpum var að 

með síldinni fengu konur í fyrsta skipti greitt í peningum og voru þær orðnar virkir þátttakendur í 

íslensku atvinnulífi (Benidikt Sigurðsson o.fl., 2007a). Þetta var því mikil búbót fyrir marga 

fjölskylduna og lögðu þær allt kapp á að salta sem flestar tunnur og voru dagarnir því oft langir 

eins og fyrrum síldarstúlkur segja frá:  

Þeir gátu verið langir. Ég man eftir að salta 16-17 ára þá var ekki neitt neitt að 

standa í sólahring, það var ekki mikið. Maður saltaði þetta kannski 40-50 tunnur 

og það þótti gott. Saltaði 3,5 á klukkutíma og 4 ef það var demantssíld. Demantssíld 

var þessi stóra feita, þá þurfti miklu færri síldar í tunnu og maður var fljótari. Svo 

var þetta mikil keppni - þær ætluðu sér að verða fljótastar og fá flestu merkin (Birna 

Haflína Björnsdóttir, 2019).  

 

Já, ég var svona frekar snögg að salta. Leit alltaf á klukkuna þegar ég byrjaði og 

klukkuna þegar ég var búin til þess að, keppti alltaf við klukkuna. Ég gat farið upp 

í fjórar tunnur á klukkutíma, þegar síldin var góð. Það var voða misjafnt ef hún var 

stór og góð, „Demantssíld“ sem kölluð var. Jájá. Jájá, þetta.. manneskja sem kom 

úr sveit og hafði aldrei séð peninga fyrr en hún var orðinn 16 ára, ... Þá var þetta 

náttúrulega ágætis peningur (Guðný Ragnarsdóttir, 2019). 

 

Kjör síldastúlkna voru til að byrja með eins og fyrr segir byggð á akkorði, greitt var fyrir hverja 

saltaða tunnu. Þær allra fljótustu höfðu tök á því að þéna meira á klukkustund en þeir karlmenn 

sem unnu á síldarplaninu og var því allt kapp lagt á að salta sem flestar tunnur. Aðkomu 

verkafólk bjó á verðbúð eða í brökkum á vegum söltunarstöðvanna og, ástand þessara húsakynna 

var oft napurt eins og heimildir hafa gefið til kynna. Elka var síldarstúlka á Hjalteyri 1914-1915 

og gefur greinagóða lýsingu á aðbúnaði síldarstúlknanna. Vistaverur stúlknanna kallar hún 

skúrinn, sem mun hafa verið kuldalegur og óvistlegur. Skúrinn var stúkaður af og voru í honum 

tvö svefnrými. Elka deildi svefnstað með vinkonu sinni en í herberginu voru átta kojur og deildu 

fjórar stúlkur einni koju. Síldarstúlkurnar sáu sjálfar um að þvo af sér ásamt því að lagfæra það 

sem féll til. Ráðskona sem ráðin var að söltunarstöðinni deildi með stúlkunum eldhúsi en hennar 

verk var að elda fyrir karlmennina. „Tvær til þrjár stúlkur skiptust stundum á um að elda og 

færðu jafnvel hvor annarri á síldarplanið. Þegar mjög mikið barst af síld gáfu verkakonurnar sér 

ekki tíma til að elda. Þær voru þá matarlausar heilu dagana. Piltarnir gátu hins vegar gengið að 

matarborði ráðskonunnar vísu (Margrét Guðmundsdóttir, e.d.). Guðmundur Finnbogason tók 

saman skýrslu um kjör verkafólks í síldarvinnu og var hún birt í Ægi árið, 1919. Þar kemur 

kjaramunur bersýnilega í ljós, og ekki aðeins launamunur heldur var fæði skaffað af 

útgerðarmönnum á átta söltunarstöðvum á Siglufirði en það átti aðeins um karlmenn. 

Síldarstúlkurnar þurftu að sjá hver um sig. Niðurstaða Guðmundar var sú að ekki teldi hann það 

holt fyrir heilsu stúlknanna í ljósi þess að þegar mikið annríki væri á síldarplaninu þá gæfist ekki 

tími né þrek fyrir að elda staðgóða fæðu og velti því upp hvort útgerðin legði ekki verkakonunum 

til fæði líkt og karlmönnum (Guðmundur Finnbogason, 1919, bls. 93–103). 

Það þótti ekki óeðlilegt að sjá ljóstýrur í síldarbrökkunum þegar hausta tók og 

oftar en ekki nýtti fjárlítið og undankomulaust fólk sér það að búa áfram í brökkunum að 

lokinni síldarvertíð. Árið 1918 hafði ekkja flust af austurlandi til Siglufjarðar í von um 

betri kjör sem fylgdu síldinni. Í lok vertíðar þá kom hún sér og börnum sínum fjórum sem 

hún hafði með sér fyrir í einu herbergi í brakkanum fyrir vetrardvöl. Sex kojur og 

kolaeldavél var í herbeginu ekki var munaðurinn mikill, en í sárri fátækt og neyð var 

brakkinn skárri en ekkert (Örlygur Kristfinnsson, 2013). Þær eru ófáar sögurnar af fólki 

sem reyndi að freista gæfunnar í von um að losna undan fjötrum fátæktar með því að 

leggja leið sína norður í síld. Ekki leið á löngu þar til að húsakostur varð hluti af 

jafnréttis- og kjarabaráttu síldarstúlknanna. Hér er vitnað í upplifun og minningar 

síldarstúlknanna um húsakosti og aðbúnað.  

Þetta var hryllilega nöturlegt. þetta voru bara mjóar kojur. Fólkið kom með 

rúmfötin og allt með sér. Það var engin kynding og það var rigning þá eins og núna 

oft yfir sumarið. Allt blautt og saggakennt. Þær reyndu að gera það besta úr þessu, 

elda sér eitthvað þarna (Rannveig Pálsdóttir, 2019). 

 

Það var ein þvottavél en það voru ca 40 manns í húsinu. Ein sturta og tvö klósett. 

Svo var bara hlaupið og yfirleitt aldrei nógu heitt vatn í sturtunni. Þurfti þá að fara 

inn í eldhús og ath. hvort væri hægt að fá vatn sem passaði til að skola sápuna af 

manni (Ingibjörg Svanbergsdóttir, 2019). 

 

Það var nú dáldið, það var bara, maður hafði með sér bolla og disk og hnífapör og 

eldaði sjálfur á einn lítinn pott. Ef maður eldaði eitthvað. Já, það var ekki neitt neitt 

og einn vaskur til að þvo fötin sín upp úr, engin þvottavél og... Þetta var, mjög 

sérstakt. Ekkert mötuneyti. Var baðaðstaða? Nei, maður þvoði sér bara úr 

vaskinum. Með þvottapoka og sápu (Dagbjört Jónsdóttir, 2019). 

 

 

5.5 Upphaf kjarabaráttu síldarstúlknanna 

Samkvæmt ritaðri sögu ASÍ má rekja upphaf verkalýðshreyfingar á Íslandi upp úr aldamótum 

1900 til Danmerkur. Þar höfðu danskir jafnaðarmenn boðið fram til þings og haldið áfram með 

þróun stéttafélaga sem sáu um að reka baráttuna áfram. Um aldamótin 1900 hafði 

verkalýðsbaráttan þróast í þá átt að verkamenn sem unnu við hinar ýmsu iðngreinar höfðu skipt 

sér upp í félög innan hverrar stéttar. Einnig höfðu jafnaðarmenn náð brautargengi á pólitískum 

vettvangi. Svipað var upp á teningnum í Noregi og mikið var af norðmönnum á Íslandi og 

uppbygging af þeirra hálfu í mikilli sókn, verkalýðsbarátta hafði risið í Noregi upp um miðja 19. 

öld og litu íslenskir verkalýðsforingjar til Noregs. Verkalýðsbaráttan í Noregi var hörð í fyrstu og 

voru leiðtogar hennar sviptir frelsi sínu og vistaðir í fangelsum um árabil. Árið 1887 var 

stofnaður Norski verkamannaflokkurinn og landsamband stéttafélaga tveimur árum seinna.  

Fréttir af verkalýðsbaráttu í álfunni voru birtar í fréttablöðum landsins. Miklar breytingar urðu á 

Íslensku samfélagi upp úr aldamótun 1900 og eins fyrr segir streymdi fólk úr sveitum landsins á 

mölina eða frá sveit til sjávar þar sem atvinnubylting var að eiga sér stað og ný stétt verkalýðs að 

myndaðist (Saga ASÍ, e.d.).  

Árið 1923 gerðu útgerðarmenn síldarsöltunarstöðvanna á Siglufirði tilraun til að lækka 

launataxta verkafólksins frá árinu áður. Þeir stóðu í stappi við verkalýðinn til ársins 1925 þegar 

Verkamannafélag Siglufjarðar, þá aðili að Alþýðusambandi Íslands, og útgerðarmennirnir í 

plássinu gerðu fyrsta kjarasamning sem gerður hafði verið á Siglufirði. Það stoppaði ekki 

útgerðarmennina í tilraunum sínum til að ná fram kauplækkun og sama sumar ætluðu þeir sér að 

lækka laun síldarkvenna sem endaði með verkfalli síldastúlkna á Siglufirði. Laun verkafólks í 

síldarvinnu á Siglufirði hafði oftar en ekki áhrif á launakjör í landinu. Á Siglufirði var 

kjarabaráttan hörð og voru þar miklir verkalýðsforingjar og var Siglufjörður þekktur sem rauður 

bær (Benidikt Sigurðsson, 1989).  

Síldin var þrælavinna og ekki hafa verið gerðar rannsóknir á því hvaða áhrif hún hafði á 

heilsu fólks. Síldarstúlkan Sigurlaug sveinsdóttir minntist þess í viðtali við gerð ritsafnsins Silfur 

hafsins, að Síldarsöltunin hafi verið þrælavinna enginn matar- og kaffihlé fyrstu árin. Svo hafi 

verkalýðsfélagið gengið fram í að það væri útbúin matar- og kaffihlé. Það hefði verið lúxus þegar 

það gekk í gegn. Þegar leið fram á öldina fjölgaði hreyfingum og félögum sem fóru með málefni 

verkalýðs stéttarinnar (Benidikt Sigurðsson o.fl., 2007). 

 

5.6 Stóra síldardeilan 1925 

Árið 1925 lögðu síldarstúlkur á Siglufirðir niður störf þar sem lækka átti kaup fyrir ígildi hverrar 

síldartunnu. Það má finna heimildir um verkfallið í bókinni Síldarárin 1867-1969. Þar er ritað að 

375 síldarstúlkur hefðu boðað útgerðarmönnum verkall sitt . Þær nutu stuðnings 

Verkamannafélags Siglufjarðar í baráttu sinni fyrir bættum kjörum, en það var algjör nýlunda að 

konur mynduðu með sér slíkan félagsskap á Siglufirði (Einar Olgeirsson, 1983). 

Þetta vakti mikla athygli og var fjallað um verkfallið í fréttablöðum landsins þar sem má sjá 

muna á milli fréttablaða hvernig orðræða var notuð. Samkvæmt Foucault telst orðræða það 

hvernig við tölum og hugsum um tiltekna hluti, hann heldur því fram að orðræða sé ávalt mótuð 

af tilteknum valdastrúktúr (Foucault, 2002, bls. 39–71). Bourdieu lýtur á stofnanabundna 

orðræðu sem ákveðið kerfi til yfirráða, jafnvel þöggunar og útilokunar (Topper, 2011). Það 

greinilega mikla athygli að síldarstúlkur hefðu boðað til verkfalls aðgerða og má sjá að blöðin 

skiptast á að hnýta í hvort annað þ.e.a.s. Morgunblaðið og Alþýðublaðið og er greinilegt í þeirrar 

ólíku orðræðu sem einkennir skrif blaðanna tveggja að miklir hagsmunir voru í húfi og mótuðu 

það hvernig miðlarnir sögðu frá atburðum. 



 

 

 

 

27 

 Verkfall á Siglufirði var fyrirsögn Morgunblaðsins 21. júlí 1925. „Síldarsöltunarstúlkur 

rjúfa samninga og heimta kauphækkun. Leggja að öðrum kostum niður vinnu. Útgerðarmenn 

neyðast til að láta að kröfum þeirra ... Óspektir og hark. Á þriðja hundrað verkakvenna bægja 

verkfúsum stúlkum frá vinnu. Bærinn í uppnámi í fyrrinótt.“  

 (Morgunblaðið, 1925a). Alþýðublaðið birtir svo yfirlýsingu í blaði sínu undir fyrirsögninni „ -

Rógur Morgunblaðsins hrakinn“ Þar sem skeyti hafði verið sent til blaðsins til staðfestingar á því 

að þær síldarstúlkur sem boðuðu til verkfalls hefðu ekki undirritað samninga um kaup áður eins 

gefið hafði verið í skyn. Undir skeytið ritar Otto Jörgensen símastjóri og staðfestir að hafa séð 

undirskriftir 360 kvenna (Alþýðublaðið, 1925, bls. 3). 

Morgunblaðið svaraði þessu þann 26. júlí 1925; 

 

“Það er fáránlegur misskilningur hjá “Alþ.bl” og ef til vill stúlkunum sjálfum að 

halda því fram að ekkert hafi verið ákveðið um kaup stúlknanna, og halda svo að 

stúlkurnar geti sjálfar ákveðið kaupið með því að gera verkfall og skrúfa kaupið 

upp eftir eigin geðþótta” (Morgunblaðið, 1925b, bls. 3)  

 

Síldarstúlkurnar voru harðar í horn að taka og risu upp gegn auðvaldinu sagði í blaðinu 

Íslendingi. „Útgerðarmenn sjá sér einn kost nauðugan til þess að gera hana [síldina] ekki ónýta 

og hann er: Að ganga að kröfum stúlknanna. -Sigurinn er þeirra megin, - þær hafa komið 

»auðvaldinu« á kné” (Verkfallið á Siglufirði, 1925, bls. 1) Síldarstúlkurnar létu ekki bugast og 

stóðu þétt saman í þeirri von að atvinnurekendur gengu að kröfum þeirra um eina krónu fyrir 

hverja saltaða tunnu, en ekki 75 aura eins og þeir buðu. Atvinnurekendur gengu nokkuð fljótt að 

kröfum síldarkvenna, enda lá síldin undir skemmdum og þeirra beið eitt af stærstu 

síldarsumrunum. Með þessu hófst verkakvennabaráttu á Siglufirði þar sem fyrsta 

verkakvennafélagið var stofnað ári seinna. Þetta hafði áhrif á komandi kynslóðir kvenna í 

síldarvinnu sem gerðu kröfur um betri kjör og unnu skipulega að kjarabaráttu sinni í aðdraganda 

hverrar vertíðar. Þegar leið á síldarævintýrið höfðu verkakonur m.a. samið um að síldarútgerðin 

greiddi fyrir ferðir aðkomukvenna sem komu til síldarsöltunar (Þórunn Magnúsdóttir, 1991). 

Síldarstúlkan Birna minnist fjölda aðkomukvenna sem komu til þess að vinna í síld og skemmta 

sér. Aðkomustúlkurnar fengu greiddan ferðakostnað, en heima stúlkurnar ekki. Birna og vinkona 

hennar fóru fram á sömu greiðslur þó þær byggju í bænum annað væri ekki sanngjarnt (Birna 

Haflína Björnsdóttir, 2019).  

 

 

5.7 Kaupdeilan á Siglufirði 1935 

Samkvæmt fréttabréfi útgefnu af Verkamannafélagi Siglufjarðar og Verkakvennafélaginu Ósk 

árið 1935 er farið yfir kaupdeiluna það ár og var heiti fréttabréfsins Kaupdeilan 1935. 

Verkalýðssamtök voru fjölmenn á Siglufirði og stóð fátt verkafólk utan félaga. Samkvæmt 

fréttabréfinu höfðu atvinnurekendur og aðrir verkalýðsféndur ítök innan félaganna og er þá átt 

við að Alþýðuflokksmenn hefðu reynt um nokkurt skeið að gera Verkamannafélag Siglufjarðar 

og Verkakvennafélagið Ósk óvirk þegar kom að gerð kjarasamninga. Var það oftar sem ekki að 

þeir náðu markmiðum sínum (Benidikt Sigurðsson, 1990). Árin 1929 og 1930 voru félögin á 

Siglufirði ein þau öflugustu og launakjör voru ein þau bestu á landinu. Heimskreppan var farin 

að láta á sér kræla og alþýða landsins farin að finna fyrir áhrifum hennar. Atvinnurekendur urðu 

ósvífnari við að láta verkalýðinn taka á sig byrgðar kreppunnar með lækkuðum kauptöxtum. 

Verkakvennafélagið Ósk auglýsti nýjan taxta með örlítilli hækkun frá árinu áður með og með 

auglýsingunni var yfirlýsing þess efnis að samningurinn hefði verið samþykktur og væri studdur 

af verkakvennafélögunum Framsókn í Reykjavík og Framtíðinni í Hafnafirði. Bæði þau félögin 

voru aðildarfélög að Alþýðusambandinu og var því samningurinn tekinn gildur að þeirra hálfu. 

Atvinnurekendur létu sér þó ekki segjast og höfnuðu samningnum. Veturinn 1930 klofnaði 

Verkakvennafélagið Ósk eftir nokkrar tilraunir að gerst aðildarfélag af ASÍ. (Benidikt 

Sigurðsson, 1990). Verkakvennafélagið Ósk hélt þó áfram baráttu sinni þrátt fyrir að hafa misst 

félagskonur yfir í Verkakvennafélag Siglufjarðar (Þórunn Magnúsdóttir, 1991). 

Í byrjun júní mánaðar 1935 kom tilkynning í útvarpi frá atvinnurekendum að ekki yrði 

gengið við kauptöxtum verkalýðfélagana á Siglufirði. Stjórnir verkamannafélags Siglufjarðar og 

verkakvennafélagsins Óskar snéru sér þá til Alþýðusambandsfélaganna í von um að opinber 

samvinna tækist á milli þeirra um að verja kauptaxta verkafólks. Yfirlýsing var gefin út þar sem 

skorað var á verkafólk að standa saman þar til gengið yrði að kröfum félaganna (Kaupdeilan á 

Siglufirði 1935, 1935).  

6 Verkakvennahreyfingar 

Hér verður fjallað um nokkur af fyrstu verkakvennafélögum sem stofnuð voru upp úr 

aldamótum. Þess skal getið að verkakvennafélög sem hér eru nefnd neðar höfðu með sér samráð 

sem finna má í bréfaskriftum sem fóru þeirra á milli varðandi samninga á kauptöxtum 

síldarstúlkna (Þórunn Magnúsdóttir, 1991). Líkt og tíðkaðist í flest öllum löndum voru kjör 

kvenna mun lakari en karla og vinna þeirra ekki metin til jafns. Talið er að um miðja 19. öld hafi 

karlmönnum verið greidd um þriðjungi hærri laun en konur og er þá átt við vinnumenn og 

vinnukonur (Saga ASÍ, e.d.). Bríet Bjarnhéðinsdóttir var brautryðjandi í kvennabaráttu á Íslandi 

og eflaust langt á undan sinni samtíð, hún hélt fyrirlestur árið 1887 er hún vakti athygli á þessum 

launamuni karla og kvenna. Var hún fyrst allra kvenna til að halda opinbert erindi á Íslandi, þar 

sagði hún m.a.: 

Þá er eitt atriði, sem þarf stórra umbóta við og sem konur ættu að geta lagað dálítið, 

það er að jafna nokkuð muninn á kaupi karlmanna og kvenna, en til þess þarf 

samheldni og fjelagsskap. Það getur varla verið rjettlátt, að vinnukonan hafi ekki 

meira en þriðjungs kaup móti karlmanni, hvað dugleg sem hún er, og þótt hún gangi 

opt að sömu vinnu og hann, eins og er í sveitum á sumrin. Og þó þarf stúlkan að 

vinna mörg verk fram yfir karlmanninn, bæði kvöld og morgna og sunnudaga, 

þegar hann getur notið hvíldar (Bríet Bjarnhéðinsdóttir, 1887; Mill, 1997, bls. 364).  

6.1 Þörfin  

Talið er að fyrsta verkakvennafélagið Þörfin hafi verið stofnað á Akureyri. Gögn félagsins hafa 

ekki fundist svo að nákvæm stofnunar dagsetning liggur ekki fyrir. Konur sem unnu við 

síldarsöltun áttu frumkvæði um stofnun félagsins (Þórunn Magnúsdóttir, 1991). Í blaðinu 

Norðurlandi þann 13.maí 1909 má finna frétt um félagið. Fimm konur voru kjörnar í stjórn 

félagsins og voru nöfn þeirra birt undir fréttinni ásamt lögum þess og kemur þar skýrt fram að 

tilgangur félagsins var að gæta hagsmuna síldarkvenna og tryggja mannsæmandi laun fyrir vinnu 

þeirra, sem er í blaðinu sögð „einhver versta vinna sem kvenfólk gengur í ... bæði ill og 

óþverraleg“. Stofnun félagsins kom til meðal annars vegna þess að sjómenn sem stunduðu 

síldveiðar höfðu umtalsvert hærri tekjur en síldarstúlkur, sem höfðu þurft að sætta sig við lækkun 

launa milli vertíða. En með stofnun Verkakvennafélagsins Þarfarinnar stigu síldarstúlkur við 

Eyjafjörð stórt skref í að krefjast viðurkenningar á stöðu sinni innan síldariðnaðarins, auk þess 

sem þær sýndu mikinn kjark með stofnun félagsins, skýrum kröfum, skilgreindum lögum og 

hlutverkum félagsins. Áhugavert er að stofnendur Þarfarinnar segja frá því að á Siglufirði hafi 

verið stofnað sambærilegt félag og allar konur sem starfi þar við síldarsöltun hafi gengið í 

félagið. En heimildir um það félag skortir (Félagið Þörfin, 1909, bls. 74).  

6.2 Framsókn 

Ekki er hægt að fjalla um verkakvennafélög án þess að fjalla um Verkakvennafélagið Framsókn í 

Reykjavík. Saga þess er vel skrásett enda voru þær konur sem stóðu á bak við stofnun félagsins 

voru vel að máli farnar og ritfærar. Tilgangur með stofnun félagsins var að standa vörð um kjör 

þeirra kvenna sem unnu erfiðisvinnu. Bríet Bjarnhéðinsdóttir formaður Kvennaréttindafélags 

Íslands var ein af stofnendum Framsóknar og hafði ritað í Kvennablaðið sem var undir hennar 

stjórn fréttir um erlendar kvennahreyfingar og var því jarðvegurinn frjór fyrir stofnun 

verkakvennafélaga. Bríet lét sitt ekki eftir liggja og birti greinar í blaði sínu Kvennablaðið 

(Þórunn Magnúsdóttir, 1991). 

 Hún ritaði eftirfarandi í Kvennablaðið 23. janúar 1907; 

 

Meira en hálfrar aldar reynsla hefir sýnt og sannaðkonum annarstaðar í heiminum, 

að til þess að koma kvennréttindamálinu í rétt horf, og útvega konum full 

borgaraleg og pólitísk réttindi, þá þurfi þær eingöngu að snúa sér að einu atriði, sé 

hyrningarsteinninn undir öllum öðrum kvennréttindum; Það eru pólitísku réttindin: 

pólitískur kosningaréttur þeirra og kjörgengi. Það verður að vera vor fyrsta og 

sjálfsagðasta krafa. Öll hin réttindin geta komið á eftir (Bríet Bjarnhéðinsdóttir, 

1907, bls. 2) .  

 

Stofnunardagur félagsins er talin vera 25. október 1914. Framsókn er eitt að þeim félögum sem 

var starfrækt langt fram á 20. öldina. Árið 1997 sameinaðist það verkamannafélaginu Dagsbrún, í 

dag eru félögin sameinuð sem Stéttafélagið Efling sem hefur verið starfrækt frá 1999 og eru 

félagsmenn um 27 þúsund (Saga Eflingar, e.d.).  

6.3 Eining  

Verkakonur á Akureyri höfðu átt erfitt með skipulagsmál verkakvennafélags, svo ekki varð 

fyrsta tilraun þeirra til stofnunar varanleg. Stjórn Verkamannafélagsins á Akureyri boðaði til 

fundar um stofnun verkakvennafélags þar sem þeir töldu þörf á að félag yrði stofnað um 

hagsmuni verkakvenna. Verkakvennafélagið Eining var því stofnað 15. febrúar 1915 (Þórunn 

Magnúsdóttir, 1991). 

6.4 Verkakvennafélagið Ósk 

Fyrsta verkakvennafélagið á Siglufirði var stofnað 1926 eins og áður hefur komið 

fram, voru það síldarstúlkur sem tekið höfðu þátt í verkfallinu 1925 sem stóðu að 

stofnun þess. Tilgangurinn var að gæta að hagsmunum þeirra kvenna sem unnu við 

síldarsöltun sem og þeirra aðkomukvenna sem sóttu vinnu til Siglufjarðar. 

Atvinnurekendur höfðu ekki mikla trú á þess nýja félagi og ætluðu sér ekki að gera 

samninga við félagið. Stjórnarkonur í Ósk brugðu á það ráð að auglýsa taxta og 

varð það svo að taxtinn var ráðandi sumarið 1926. Eins og fyrr segir beitti 

verkakvennafélagið sér fyrir bættum aðbúnaði aðkomukvenna, og fengu þær frítt 

húsnæði hjá atvinnurekanda eða 10 kr. Húsnæðispening. Einnig fengu þær 

greiddan ferðakostnað ef farið var með skipum útgerðarinnar (Benidikt Sigurðsson, 

1990).  

 

6.5 Verkakvennafélag Siglufjarðar 

Í janúar árið 1939 sameinaðist Verkakvennafélagið Ósk Verkakvennafélagi Siglufjarðar sem 

stofnað var 1931, mikið hafði áður gengið á í kjaramálum á Siglufirði og hafði ósætti skapast á 

milli þessara félaga. Með sameiningunni voru félagskonur orðnar 105 talsins. Verkakvennafélag 

Siglufjarðar var þegar aðildarfélag að ASÍ en félagskonur í Ósk höfðu gert nokkrar tilraunir til 

inngöngu en ekki verið samþykktar. Með sameiningu var stofnað til nýtt verkakvennafélag, 

Verkakvennafélagið Brynja sem varð aðildarfélag 1942 (Þórunn Magnúsdóttir, 1991). 

6.6 Verkakvennafélagið Brynja 

Eftir átök og baráttu til sameiningar verkakvenna á Siglufirði var stofnað nýtt félag þann 22. 

janúar 1939, Verkakvennafélagið Brynja (Einar Olgeirsson, 1983). Í tímariti kvenna Melkorku er 

farið yfir endalok fyrrnefndra félaga á Siglufirði og þar kemur fram að meðlimir hafi verið 200 

við stofnun þess og gengið hafi vel og félagið ná góðum árangri með kaupsamningum að 1944 

voru meðlimir þá orðnir 300 (Melkorka, 1944). 

6.7  Uppgjör Verkalýðshreyfinga á Siglufirði 

Verkakvennafélagið Brynja starfaði í 27 ár á Siglufirði, eða allt fram til ársins 1966 þegar fram 

fór atkvæðagreiðsla um sameiningu við Verkamannafélagið Þrótt. Dræm þátttaka var af 

aðildarkonum í Brynju en aðeins 46 konur mættu til fundarins af þeim 209 félagskonum sem 

skráðar voru í félagið. Það fór svo að tillaga um sameiningu var samþykkt og gengu þar með 

verkakonur og karlar á Siglufirði í sömu sæng með stofnun Verklýðsfélagsins Vöku þann 3. apríl 

1966. Félagið var stofnað með samþykki Alþýðusambandsins og var því strax frá upphafi 

aðildarfélag. Stjórnarsæti í nýstofnuðu félaginu skiptust á milli kynja (Benidikt Sigurðsson, 

1990). 

6.8 Framfarir í kjarabaráttu síldarstúlkna 

Miklar framfarir náðust í jafnréttis- og kjarabaráttu síldarstúlknanna sem í upphafi gerðu sér 

eflaust ekki í hugarlund hversu mikil verðmætasköpun fylgdi síldinni. Þessar vösku konur sem 

lögðu niður störf 1925 til þess að sýna fram á mikilvægi sitt, voru upphafskonur þeirrar 

kjarabaráttu sem fór í hönd. Þær voru ekki þær fyrstu til að leggja niður störf, en verkfallið 1925 

hleypti lífi í baráttu verkakvenna á landinu. Þó að mikil hreyfing hafi verið á stofnunum 

verkakvennahreyfinga á landinu og jafnvel fleiri en eitt eða tvö á hverjum stað, þá myndaðist 

samstaða milli þessara félaga. Eins og fram hefur komið hér að ofan þá voru félögin í 

samskiptum þegar komið var að gerð launataxta og kjarabóta fyrir síldarstúlkur. Eins og gengur 

og gerist var ekki endilega sátt þegar komið var að samningsborðinu eins og gerðist þegar 

Verkakvennafélag Siglufjarðar undirbauð taxta Verkakvennafélagsins Óskar árið 1931 (Þórunn 

Magnúsdóttir, 1991, bls. 133). Þessi nýja stétt verkakvenna virkjaði samtakamátt sinn og voru 

verkakvennafélögin á Siglufirði í samskiptum við önnur verkakvennafélög meðal annars í 

Reykjavík, Hafnafirði og Akureyri, síldarstúlkurnar komu víðsvegar að. Þegar líður undir lok 

síldarævintýrisins er kjörbreytt landslag í íslensku atvinnulífið en þá konur voru orðnar virkir 

þátttakendur í verkalýðsbaráttunni. 

7 Niðurstöður 

Markmið þessarar rannsóknar er að svara rannsóknarspurningunni: Hvert var mikilvægi 

síldarstúlkna fyrir jafnréttis- og kjarabaráttu kvenna? Hér í þessum kafla verður farið yfir helstu 

niðurstöður rannsóknarinnar. Við þema greiningu gagnanna komu í ljós þrjú megin þemu. Áhrif 

kjara og jafnréttisbaráttu, fjárhagslegt sjálfstæði og samfélags- og menningarleg áhrif, og var 

kenningarammi Bourdieu hafður til hliðsjónar við greiningu.  

Niðurstöður sýna að það sem konur áttu sameiginlegt út frá sjónarhorni kenninga 

Bourdieu, hafi skapað grundvöll fyrir samstöðu kvenna, einingu, og sameiginlega sjálfsmynd, 

þannig byggðist upp sameiginleg kvennamenning. Það má segja að skilgreiningar Bourdieu um 

veruhátt (e.habitus) og auðmagn (e. capital) á öllum stigum hafi haft áhrif á líf síldarstúlknanna. 

Hér að neðan verða niðurstöður þema greiningarinnar kynntar ásamt greiningu út frá 

kenningaramma Bourdieu. 

 

7.1 Áhrif kjarabaráttu síldarstúlkna 

Þegar kjör síldarstúlkna eru skoðuð frá upphafi síldarsöltunar og til þess tíma þegar 

þátttakendur (síldarstúlkurnar) í rannsókn þessari hefja störf við síldarsöltun, má sjá að mikið 

hafði áunnist bæði hvað varðar greidd launum en einnig kjör og hlunnindi sem 

verkakvennafélögin börðust fyrir. Þar má m.a nefna húsnæðispening og ferðakostnað sem 

aðkomukonur fengu greiddan. Aðbúnaður og vinnuaðstaða batnaði til muna. Í fyrstu krupu 

síldarstúlkurnar í slori við síldarhrúguna og höfðu lítinn sem engan hlífðarbúnað. Þegar nálgaðist 

miðja öldina voru starfsaðstæður síldarkvenna allt aðrar. Tilkoma síldarkassanna skipti sköpum, 

en með tilkomu þeirra gátu konur staðið uppréttar við síldarvinnuna, auk þess sem það var til 

gríðarlegra hagsbóta þegar rennandi vatni var komið á undir síldarkössunum, þannig var hausum 

og slógi komið frá stúlkunum jafnóðum auk þess sem síldarpils, hnífar, diskar og hanskar voru 

einskonar staðalbúnaður allra síldarkvenna. Síldarpilsin voru mikilvægur hlíðarfatnaður og komu 

í veg fyrir að síldarstúlkurnar blotnuðu við vinnu sína. Pilsin voru alla jafna gul og saumuð úr 

segldúki. Þá voru gúmmíhanskar mikil bylting fyrir síldarstúlkurnar og urðu til þess að höndum 

þeirra var hlíft fyrir salti og átu úr síldinni.  

Það var ekki mikill tími sem síldarstúlkur gáfu sér til hvíldar eða matar, yfirleitt aðeins 

stundarkorn til að koma ofaní sig næringu ef tími gafst. Þær voru jú í akkorðsvinnu og máttu 

engan tíma missa. Þróunin varð svo sú að matar og kaffihlé urðu lögbundin þegar leið á öldina.  

Kenningar Bourdieu um veruhátt (e.habitus) eiga vel við þegar litið er til 

síldarstúlknanna.  Fara síldarstúlkur fljótlega að hópa sig saman og mynda stétt þar sem 

sameiginleg reynsla þeirra leiðir til stofnunar Verkakvennafélagsins Óskar, Þar var komin nýr 

félagslegur vettvangur (e.field) til þess að berjast saman fyrir bættum kjörum og jafnrétti. Þessi 

samstaða síldarstúlknanna lagði grunninn að betri félagslegri stöðu komandi kynslóða 

síldarstúlkna og annarra verkakvenna. Það má því álykta að ný kynslóð síldarstúlkna hafi tekið 

við keflinu og haldið áfram baráttunni fyrir bættum kjörum þar sem vettvangurinn hafði verið 

mótaður og við sjáum jafnréttis- og kjarabaráttu síldarstúlknanna þróast allt fram yfir miðja 

öldina eða þar til síldarævintýrið leið undir lok. Þær voru ófáar síldarstúlkurnar sem minntust á 

breytingu á kjörum, Gunnþórunn Gunnlaugsdóttir hafði verið í síld á Siglufirði þar sem enginn 

tími gafst til að taka matar eða kaffi hlé, hún fór svo síðar austur á Seyðisfjörð þar sem matar og 

kaffihlé voru komin á. Guðrún Sigurðardóttir tekur í sama streng. 

 

um vorið ’58, langaði samt rosalega í síldina og fékk tengdamömmu að passa og 

dreif mig. Ég vakti athygli, það stoppaði fólkið og góndi, því ég var svo fljót. Og 

hér var náttla bara farið í mat í klukkutíma, kaffitíma og maður bara gafti. ... 

En svo fengu karlarnir, það var eldað ofaní þá sko. Þar var munurinn. Svo líka, ef 

maður var í tímavinnu þarna, það þurfti nú að gera fleira heldur en bara salta. Þá 

vorum við alltaf á lægra kaupi þó við værum að vinna sama verkið. Það var 

ótalmargt sem þurfti að gera fyrir utan að salta. En þá vorum við alltaf á lægra 

kaupi. Svo 1. september, þá fóru allir á sama kaup. Það var eitthvað sem 

verkalýðsfélagið þarna náði einhvern veginn fram. 1. september voru allir á sama 

kaupi. Það var rosalega flott (Vera Sigurðardóttri, 2019). 

 

Maður fékk matar- og kaffitíma, það var morgunkaffi kl 9 og hádegismatur kl 12 

og miðdegiskaffi kl 3, eitthvað svoleiðis. Og kvöldmatartími, og svo var bara 

haldið áfram. Ég man lengst eftir að hafa staðið 36 tíma. En það var líka mjög, það 

er líka mjög sterkt í minninu maður labbaði heim, það var kominn matartími, maður 

labbaði heim og eiginlega bara fór ekki úr neinu nema í mesta lagi stígvélunum, 

mamma stóð jafnvel í dyrunum með brauðsneið og maður lagðist á forstofugólfið 

og "klang", sofnaði. Og svo var bara ræs, aftur út. (Guðrún Sigurðardóttir, 2019). 

7.2 Fjárhagslegt sjálfstæði  

„Já og svo var náttúrulega eftirvæntingin, beðið eftir síldinni þannig að það kæmu meiri 

peningar“ (Sigurbjörg Bjarnadóttir, 2019). Fjárhagslegt sjálfstæði er mjög áberandi í 

þemageiningunni. Samkvæmt kenningum Bourdieu um auðmagn (e.capital) sýna niðurstöður að 

aukinn kraftur og frelsi fylgdi þessum nýja tekjumöguleika þar sem að konur áttu loks möguleika 

á að færa sjálfar björg í bú. Samkvæmt Bourdieu er auðmagn ekki aðeins efnislegt heldur er líka 

um að ræða táknrænt óefnislegt auðmagn. Því efnahagslega auðmagni fylgdi sem fylgdi þessum 

nýju tekjumöguleikum fylgdi líka félags- menningar og táknrænn auður þar sem tengslanet 

myndaðist milli þeirra kvenna sem unnu saman. Þegar kjör síldarstúlkna eru skoðuð frá upphafi 

síldarsöltunar og til þess tíma þegar þátttakendur (síldarstúlkurnar) í rannsókn þessari hefja störf 

við síldarsöltun, má sjá að mikið hafði áunnist bæði hvað varðar greidd laun en einnig kjör og 

hlunnindi sem verkakvennafélögin börðust fyrir.  

 Kenningar Bourdieu um veruhátt (e.habitus) eiga vel við þegar litið er til 

síldarstúlknanna. Veruháttur gefur til kynna að einstaklingar hagi sér á svipaðan hátt innan sama 

samfélagshópsins þ.e.a.s. hugsanir, venjur og hegðun byggir á sama grunni fólks með svipaðan 

félagslegan bakgrunn Óneitanlega hefur eftirvænting eftir sumrinu verið mikil þegar 

hefðbundnar húsmæður breyttust í síldarstúlkur og urðu partur að stétt vinnandi kvenna (Benidikt 

Sigurðsson o.fl., 2007a). Síldarstúlkan Kristín minnist móður sinnar sem var fastráðin 

síldarstúlka. 

Seinna hugsar maður, hvernig fóru þær að þessu, kannski 3-4 börn á heimili. 

Stukku af stað og þær sinntu þessu bara. Já alltaf í síld á sumrin og frystihúsi á 

veturna – það var alltaf unnið. Síðust í svefn og fyrst á fætur. Já. aldrei farið frá 

óhreinum kaffibolla á kvöldin þegar var farið að sofa, alltaf búið að ganga frá 

(Kristín Þorgeirsdóttir, 2019). 

 

Þemað fjárhagslegt sjálfstæði kemur fram hjá öllum síldarstúlkunum sem viðtölin voru 

tekin við. Margar síldarstúlkur nýttu vertíðina til að vinna sér inn miklar og góðar tekjur, en það 

kostaði mikla vinnu og langa daga. Það þótti gott að eiga sjóð fyrir veturinn, margar nýttu launin 

til þess að borga skólavist, kaupa fatnað, mublur og aðrar nauðsynjar. „En síldin var guðsgjöf, og 

auknar tekjur. Þá þurfti ekki að skulda eins mikið í kaupfélaginu. Það gaf pening og þetta var 

borgað, hitt var allt skrifað og skrifað. Þetta var bara óskaplega mikill spenningur og búbót“ 

(Rannveig Pálsdóttir, 2019). Lífið var ekki alltaf dans á rósum en tekjurnar sem sköpuðust á 

síldarvertíðinni drógu oftar en ekki björg í bú eins og í tilfelli Helgu Þuríðar þar sem hún ung 

stúlka, sá fjölskyldu sinni farborða. Vettvangur fjölskyldunnar hinn mikilvægi félagslegi auður 

(e. social capital) var í forgangi. Það þótti eðlilegt að allir fjölskyldumeðlimir legðu hönd á plóg. 

Faðir hennar var mikill sjúklingur og gat af þeim sökum ekki unnið, móðir hennar var eins og 

hún orðaði það, hafði litla vinnu úti, bara ómenntuð sveitakona, þannig að í eitt og hálft ár var 

Helga fyrirvinna á heimilinu þar sem hún bjó ásamt foreldrum og fjórum systkinum. Það voru 

góð uppgrip í síldinni (Helga Þuríður Valdimarsdóttir, 2019). 

Já síldin gat gefið vel, við sjáum einnig skýrt dæmi þess með auknu fjárhagslegu 

sjálfstæði gátu síldarstúlkur aukið möguleika sína á að sækja sér menntun. Það gefur gott dæmi 

um hvernig fjármagnsauður (e. econimic capital) breytti miklu fyrir ungar síldarstúlkur sem áttu 

sér drauma. Að sama skapi færir það okkur að auknum félags- og menningarauð Bourdieu sem 

þróast í takt við breytingar á vettvangi stúlknanna og samfélagslegum breytingum. Ekki er hægt 

að segja annað en að skapast hafi tækifæri með auknu fjármagni, tækifæri til aukinnar menntunar 

sem skipti stétt kvenna miklu máli, þær konur sem áður höfðu staðið myrkrana á milli við 

síldarstampinn sáu á eftir dætrum sínum og dætrum þeirra tilnáms. 

 

Ég var að safna mér líka fyrir pening til að eiga tvö skólaárin sem ég var í Verzló. 

Því að það var ekki hægt að stóla á það í níu barna systkinahópi og öll yngri en ég 

að foreldrarnir myndu láta mann hafa peninga til að fara í skóla, það var ekki hægt 

að ætlast til þess á þessum árum, svo maður reyndi eins og maður gat að vinna bara 

sjálfur (Arnfinna Björnsdóttir, 2019). 

 

Ég fór í Hérðasskólann á Laugum til vetrardvalar og sumarkaupið mitt í síldinni 

borgaði uppihald vetrarins, s.s. fæði og húsnæði á heimavistarskóla, og 

vasapeninga yfir veturinn. Ég gat keypt jólagjafir áður en ég kom heim í jólafrí. Og 

áður en ég fór í skólann þá vissulega keypti ég smávegis af fötum. Skólafötum, því 

menn áttu skólaföt í þá daga. Þetta segir svolítið til um það hvað uppgrip síldin var 

(Guðrún Sigurðardóttir, 2019). 

7.3 Samfélag- og menningarleg áhrif 

Niðurstöður rannsóknarinnar sýna að samfélagið þróast í takt við það efnahagslega fjárstreymi 

(e. econimic capital) sem kom með síldinni. Það fylgdi vertíðinni aukinn fjöldi íbúa sem skapaði 

ný tækifæri og fjölbreytni á atvinnumarkaði. Skemmtistaðir, kvikmyndahús og verslanir af 

ýmsum toga voru kærkomin tilbreyting fyrir þreyttar síldarstúlkur og annað verkafólk. 

Menningarauður (e. cultural capital) óx samhliða ört stækkandi samfélagi. Menningarneysla 

verkalýðsins jókst samhliða auknum tekjum stéttarinnar sem hafði keðjuverkandi áhrif á 

efnahagslega hringrás. Félagsleg gæði aukast fólk fer og sækir sér menntun og að sama eykst 

félagslegur hreyfileiki. Í kjölfar þessa mikla uppgangs í samfélaginu, nýrra atvinnutækifæra og 

fólksfjölgunar (þá sér í lagi yfir sumartíman) má draga þá ályktun að táknrænn auður (e. symboli 

capital) hafi aukist til muna í ljósi þess að ný þekking kom m.a. með komu Norðmanna sem sáu 

að miklu leyti um uppbyggingu í byggðarlaginu. Lagskipting samfélagsins breyttist, stétt 

verkafólks tók á sig mynd sem síðar skiptist í verkamannastétt og verkakvennastétt. Samkvæmt 

kenningu Bourdie getur auðmagn (e. capital) verið menningarlegt og félagslegt en einnig 

eingöngu efnahagslegt. Sú menning sem skapaðist í byggðarlaginu á tíma síldarævintýrisins væri 

eflaust skilgreind sem stéttbundin menning, þ.e.a.s menningarframleiðsla fyrir markaðinn. Með 

komu meiri peninga og fólksfjölgunar í þetta litla samfélag skapaðist tækifæri til aukinnar neyslu 

og skemmtana eins og fram kom hjá mörgum viðmælendum.  

 

En svo þegar fjörið byrjaði þarna í síldinni svona í byrjun júní sko þá var þetta bara 

eins og, þetta gjörbreyttist bara allt lífið í bænum. Ég man eftir því vegna þess að 

ég vann svo mikið við þjónustustörf/verslunarstörf fyrstu árin mín frá því ég var 

14 ára þangað til ég var orðin svona 17 ára. Og maður man bara hvað þetta var 

spennandi að fá allt þetta aðkomufólk í verslanirnar. Og svo bara fylgdist maður 

náttla mjög vel með öllu sem var að ske. Þetta var fjör og þetta gjörbreyttist 

bæjarlífið hérna yfir sumartímann, eins og í stórborg miðað við það sem þetta var. 

Mjög gaman (Arnfinna Björnsdóttir, 2019). 

 

Maður var svo frískur að maður fór bara á böll um kvöldið. Fórum tuttugu og 

eitthvað böll í röð eftir, eftir því hvenær maður kom heim á kvöldin. Þetta var bara 

æðislegur tími. Böll, bíó, böll á hverju kvöldi. Og bíó fimm sinnum á dag. Nóg við 

að vera? Já, já það var það (Álfhildur Stefánsdóttir, 2019). 

Og konurnar þær keyptu sér efni eftir síldarvertíðina og þá voru saumaðir síðkjólar 

og þetta var alveg dásamlegt að sjá hvað þær voru flottar í þessu. Og svo voru þær 

að koma saman og mála sig og gera sig fínar. þær gerðu sig til og voru flottar. 

Þannig að það, maður horfði á þetta í barnslegri gleði hvað það var gaman hjá þeim 

(Sigurbjörg Bjarnadóttir, 2019). 

 

Víkjum aftur að rannsóknarspurningunni: Hver voru áhrif síldarstúlkna á jafnréttis- og 

kjarabaráttu kvenna? Út frá svörum viðmælanda, er ljóst að það sem skipti sköpum, var að 

konur sem störfuðu sem síldarstúlkur urðu fjárhagslega sjálfstæðari og opnaðist heimur nýrra 

tækifæra. Mikilvægi baráttu formæðra þeirra skilaði sér í þessu aukna frelsi sem fylgdi auknum 

tekjumöguleikum, betri aðbúnaði á vinnustað, niðurgreiðslu á húsnæðis- og ferðakostnaði, 

áframhaldandi launa og kjarabaráttu, sem enn í dag er verið að berjast fyrir, og síðast en ekki síst 

sú vitundavakning sem varð þegar þær áttuðu sig á eigin mikilvægi í íslensku atvinnulífi. Þær 

áttuðu sig á því að þær væru að vinna með verðmæti sem skiptu gríðarlegu máli fyrir efnahag 

þjóðarinnar. Þó að mikill ævintýraljómi sé yfir sögu síldarævintýrisins þá verður að hafa í huga 

að lífið var ekki dans á rósum, lífsbaráttan var hörð og þessar konur lögðu mikla vinna á sig til að 

bæta lífskjör sín og sinna. Við upphaf síldarævintýrisins var aðbúnaður og kjör kvenna ekki upp 

á marga fiska, en eins og heimildir gefa til kynna voru þær ófáar konurnar sem lögðu leið sína í 

síldina sem gaf möguleika á von um lausn úr fjötrum fátæktar. Allar konur höfðu möguleika á að 

verða síldarstúlkur óháð samfélagslegri stöðu og oft var síldin þeirra eina von. Viðmælendur í 

rannsókninni eru þriðja kynslóð síldarstúlkna og má því álykta að þær hafi notið góðs af þeirri 

baráttu sem formæður þeirra lögðu á sig til að bæta kjör sín og komandi kynslóða. Frá sjónarhóli 

kenninga Bourdieu sjáum við við vel hvernig veruháttur (e. habitus) endurspeglast í litlu 

afskekktu samfélagi þegar kynslóðir kvenna taka þátt í síldarsöltuninni allt frá barnsaldri til 

endaloka síldarævintýrisins. Grundvöllur fyrir verkakvennahreyfingu hefur verið mikill og hafa 

konur fundið samtakamátt sinn þegar sameiginlegir hagsmunir voru í húfi. Svo virðist sem að 

jafnréttis- og kjarabarátta haldi áfram kynslóð af kynslóð og segja má að sú barátta hafi sótt í, og 

byggt á þeim félagsauði sem sem byggðist upp á þeim vettvangi sem verkakvennafélögin 

sköpuðu. Viðmælendur lýsa einnig margskonar tækifærum sem fylgdu tekjumöguleikum sem 

opnuðu í mörgum tilfellum möguleika til menntunar og aukins félags- og menningarauðs. Ljóst 

er að síldin hafði samfélagsleg áhrif langt út fyrir síldarplássin, samskipti og samtakamáttur milli 

verkakvennahreyfinga óháð staðsetningu skipti sköpum, þegar komið var að kjarasamningum. 

Verkakvennahreyfingin var hluti af stærra félagslegu kerfi. Samkvæmt Bourdieu gerir 

félagsauður einstaklingi eða hópi kleift að beita áhrifum sínum til þess að virkja auðlindir líkt og 

í þessu tilfelli. Það má því segja að áhrif síldarstúlkna á jafnréttis- og kjarabaráttu kvenna hafi 

verið umtalsverð. Ekki síst í því fordæmi sem sá árangur sem náðist í baráttunni skapaði. Undir 

lok síldarævintýrisins voru konur farnar að taka virkan þátt í atvinnulífi frá unglingsaldri í öllum 

mögulegum atvinnugreinum.  

8  Ályktanir og umræður 

Þegar konur hófu innreið sína á íslenskan vinnumarkað gerðu þær sér það eflaust ekki í 

hugarlund að á nokkrum árum yrðu þær hluti af nýrri stétt í samfélaginu, stétt verkakvenna. Þessi 

stéttavitund sem varð í samfélaginu gerði það að verkum að konur áttuðu sig á mikilvægi 

samstöðu. Í gegnum aldirnar hafa konur verið hlutgerðar og samfélagið mótað hvernig þær ættu 

að vera eða hvaða skyldur þær ættu að gegna. Simone De Beauvoir (1908-1986), heimspekingur 

lagði fram kenningu um eðli konunnar í ritinu “Hitt kynið“. þar heldur hún því fram að konur 

hafi alla tíð verið verið beittar kúgun, og að áhrif kvenna á samfélagslegaþætti hafi í gegnum 

aldirnar verið sett til hliðar, og vægi þeirra metið út frá karlkyninu. Að skilgreining á því hvað 

það er að vera kona og hlutverkum sem fylgir því sé mótuð af feðraveldinu. Þessum hugmyndum 

bauð de Beauvoir byrginn (Sigurjón Árni Eyjólfsson, 2014, bls. 77–79).  

 Í kafla 5.6 hér að ofan er fjallaði í stuttu máli um þá orðræðu er skapaðist þegar 

síldarstúlkur lögðu niður störf árið 1925 og létu reyna á samtakamátt sinn gegn yfirboðurum 

sínum. Orðræðan er samkvæmt Bourdieu verkfæri til þöggunar, yfirráða eða jafnvel útilokunar. 

Foucault bendir á að orðræða mótist af tilteknum valdastrúktúr. Það var mikið í húfi fyrir 

útgerðarstjóra söltunarstöðvanna þegar síldarstúlkur lögu niður störf sín í verkfallinu 1925, 

keðjuverkandi áhrif voru mikil og gríðarleg verðmæti í húfi sem gátu haft áhrif á hagkerfi 

landsins. Kenningar þeirra endurspeglast í orðræðunni þegar umfjöllun í dagblöðunum er 

skoðuð. Þá sérstaklega í blaði Morgunblaðsins þar sem orðræðuna er ekki hægt að túlka á annan 

hátt en að hún sé einmitt mótuð af yfirráði og valdhyggju. Þar er talað um að síldarstúlkur heimti 

kauphækkun og hafi verið með óspektir og hark. Einnig skín þessi orðræða í gegnum 

staðhæfingar blaðsins um að það sé mikill misskilningur ef stúlkurnar haldi að þær geti sjálfar 

ákveðið kaup sitt með því að leggja niður störf (Morgunblaðið, 1925b). 

 Í þessari ritgerð hefur verið leitast eftir að draga fram mikilvægi síldarstúlkna á jafnréttis- 

og kjarabaráttu kvenna. Við öflun gagna komu í ljós hliðstæðar aðstæður í Bandaríkjunum þegar 

iðnvæðing ruddi sér til rúms og ákall varð eftir verkafólki til að starfa ýmist í verksmiðjum eða 

kolanámum. Þegar leið á tuttugustu öldina fóru konur að sækja í auknum mæli út á 

vinnumarkaðinn til að svara eftirspurninni og varð mikil stéttavitund í kjölfarið. Um 1930 höfðu 

konur sem störfuðu í kolanámum hafið jafnréttisbaráttu sína innan stéttarinnar. eins og fjallað er 

um í kafla 2.2 hér að ofan. Ísland var að taka stakkaskiptum upp úr aldamótum, miklir 

búferlaflutningar úr sveitum landsins að sjávarsíðu þar sem þéttbýli tóku að myndast. Iðnbylting 

réð sér til rúms á Íslandi undir lok 19. aldar fram á fyrstu ár 20. aldarinnar með iðnvæðingu þá 

sérstaklega í sjávarútvegi. Sem hafði vissulega áhrif á efnahag þjóðarinnar (Guðmundur Jónsson 

og Þórður Friðjónsson, 1999). Síldarstúlkurnar nutu góðs af rísandi sjávarútvegi þar sem 

markaðurinn kallaði eftir verkvissu fólki til starfa. Það sama gerðist, konur sóttu út á 

vinnumarkað og ný stétt verkakvenna varð til. Í Bretlandi hafði réttindabarátta kvenna hafist að 

fullu snemma á 19.öld. Heimspekingurinn Mary Wollstonecraft (1759-1797) var á undan 

samtímamönnum sínum og hafði skrifað um réttindi kvenna til þátttöku í kosningum og jafnræði 

kynja. Hún leit á sjálfræði allra, karla sem kvenna, sem hluta farsælum samskiptum innan 

samfélagsins. Þegar innreið kvenréttinda baráttu hófst að fullu voru verk Wollstonecraft afar 

mikilvæg (Coffiee, 2014). Það má álykta að iðnbyltingin í Bretlandi hafi skapað aðstæður fyrir 

konur til að ná meiri árangri í kvenréttindabaráttunni. Að sama skapi mætti draga þáályktun um 

að síldin hafi verið það afl sem gaf jafnréttis- og kjarabaráttu íslenskra kvenna byr undir báða 

vængi og í kjölfarið efnahagslegt frelsi. 

  Heimildir fyrir rannsókn sem þessari eru ekki tæmandi talið og eflaust hægt að taka hana 

enn lengra en rými er til í ritgerð af þessu tagi og rannsaka önnur sjónarhorn á sögu 

síldarstúlknanna, eða kafa dýpra í einstaka þætti. Síldarstúlkurnar tóku málin í sínar eigin hendur 

og stofnuðu samstöðuhreyfingu sem skilaði þeim auknum réttindum og kjörum. Þó að fyrstu 

verkakvennafélögin hafi verið stofnuð fyrr er það ljóst að það var síldin sem varð örlagvaldur í 

lífi Íslendinga og þá sérstaklega kvenna. Síldin bar þeim byr í brjóst um að þær gætu skapað sér 

sjálfar betri kjör. Þegar leið á má sjá að samstöðumáttur kvennanna náði út fyrir bæjarmörk og 

atvinnugreinar, verkakvennafélög víðsvegar af á landinu tóku höndum saman, enda hagur 

kvenna hafður að leiðarljósi.  

9 Lokaorð 

Þó að síldarævintýrið sjálft sé sveipað ævintýraljóma þá tel ég að allflestir geri sér grein fyrir að 

að það var ekki alltaf dans á rósum, þetta snérist um lífsbaráttu, stolt og áræðni, og það veit ég 

þar sem ég hef heyrt sögur af þeim konum sem tengjast mér sjálfri í beinan ættlegg. Þær gáfu allt 

sitt til þess eins að sjá fjölskyldum sínum farborða, þó það þýddi að líkamlegt heilsa væri undir. 

Með það að leiðarljósi og þær niðustöður sem dregnar eru fram í þessari rannsókn finnst mér 

mikilvægt að gera síldarstúlkunum og kjarabaráttu þeirra hærra undir höfði. Ég vona að rannsókn 

þessi veiti lesanda innsýn í þann heim sem fylgdi síldinni, og varpi ljósi á mikilvægi jafnréttis- 

og kjarabaráttu kvenna sem ávallt á undir högg að sækja.  

12 Viðaukar 

Leyfisbréf frá Síldarminjasafninu 

 

 

 

 

Hér með staðfestist að Hönnu Sigríði Ásgeirsdóttur hefur verið veittur aðgangur að viðtölum í 

vörslu Síldarminjasafns Íslands í þágu rannsóknar hennar við Háskólann á Bifröst. Viðtölin voru 

tekin árið 2019, á hljóð og mynd, við fyrrum síldarstúlkur um reynslu þeirra og minningar af 

síldarvinnu á Íslandi.  

 

 

 

Siglufirði, 5. maí 2022 

 

 

Anita Elefsen, safnstjóri 

12.1 Töluleg gögn frá síldarminjasafni Íslands. 

 

 

Laun síldarkvenna á Íslandi 

ár kverkuð hausskorin tímakaup

1919 1.20 kr       0.75 kr   

1925 1.00 kr       

1929 1.10 kr       2.20 kr       0.90 kr   

1930

1931 2.00 kr       2.50 kr       1.00 kr   

1933 2.00 kr       2.50 kr       1.00 kr   

1934 2.00 kr       2.75 kr       1.00 kr   

1935 2.00 kr       2.75 kr       1.00 kr   

1940 2.40 kr       3.00 kr       1.23 kr   

1941 2.00 kr       2.50 kr       1.20 kr   

1942 4.69 kr       5.59 kr       2.81 kr   

1945 6.60 kr       7.92 kr       

1948 9.00 kr       11.22 kr    

1950 12.15 kr     15.21 kr    7.64 kr   

1952 13.66 kr     17.06 kr    

1955 22.32 kr    11.26 kr 

1960 24.71 kr    

1962 38.00 kr    

1965

12.2 Hlutfall síldarafurða í heildar-útflutningsverðmæti 1895-1993 

 


